
ვუძღვნი ჩემი სადამრიგებლო  

კლასის (2002წ.-2010წ.) მოსწავლეებს 
 
 
 

* * * 
 
 

- ასანიძე! 
- ვარ, დედიკო! 
- აღლაძე! 
- გახლავარ, დედილო! 
- გაგუა!  
- ვარ, ძვირფასო! ჩემო თვალისჩინო! ლამაზო! – სიცილ-ხარხარში ისმოდა 

პასუხები. ნათია კვარაცხელია ხუმრობას ყურადღებას არ აქცევდა და V კლასიდან 
დაკისრებულ მოვალეობას პირნათლად ასრულებდა. თანაკლასელთა სია რომ 
ჩაიკითხა, შვებით ამოისუნთქა, დაცვარული შუბლი მოიწმინდა და მოწყვეტით 
ჩაეშვა სავარძელში. 

- ყველა ხართ? – იკითხა საზამთროსავით მრგვალმა ახალგაზრდა მძღოლმა და 
დასტურის შემდეგ მეწყვილეს გასძახა: – წავედით. ამ უკანასკნელმა კარი დახურა, 
სალონს გადახედა და ბრძანა, ავტობუსი არ დაანაგვიანოთო. 
 მანქანა დაიძრა. ბავშვებმა ჩვევას არ უღალატეს და “მამაო ჩვენო” წაიკითხეს. 
დაასრულეს თუ არა მგზავრობის ლოცვაც, ისეთი ჟრიამული ატყდა, ვინ კითხვას 
სვამდა, ვინ პასუხობდა, ვერ გაარკვევდი: 

- საჭმელი ხომ არ დაგვრჩა, სამყოფი გვაქვს? 
- კი 
- ხორცი არის1? 
- არის. 
- რა ნაჭერია? 
- ჩალაღაჯი. 
- სამწვადედ? 
- სუკი. 
- ბარაქალა. ტარხუნაც ხომ არი? 
- გახლავს 
- ოლოლო! 
- წყალი გვეყოფა? 
- სადმე მინერალურს ვიყიდით, წყაროზეც ავიღებთ. 
- შემთხვევით დამრიგებელს ხომ არ გააგებინეთ? 
- დავიღუპეთ?! 
- შანსი არაა, არ გამოგვიშვებდა! 
- მე მშობლები დავაბოლე – მოგვყვება მეთქი, ისე არ დამრთავდნენ ნებას. 
- მეც! 
- მეც!... 
- ო, ბოლოსდაბოლოს რაღაც დამოუკიდებლად ხომ უნდა შევძლოთ! 
- ჰო, რა, უფროსებს სულ პატარა ვგონივართ. 

- ვაიმე, ბიჭებო, შეხედეთ, რა ლამაზ გოგონას დავეწიეთ! – წამოიძახა 
გოდერძი ჩოხელმა. 

 
 
1 – პერიფრაზი ილ. ჭავჭავაძის “კაცია-ადამიანი?!”-დან 
 
 
 
 
 
- გოგონი, წამოდი ჩვენთან! – მთელი ხმით გაჰყვიროდა ფანჯარაში 

თავგაყოფილი გიორგი ჭიაურელი. 
- უჰ, რა ფეხები აქვს! რა ტანი! – აყვნენ ბიჭები. 
თანაკლასელი ქალიშვილები აქოთქოთდნენ, თქვენ გოგონების საცქერლად 

წამოხვედით, თუ ჩვენთან ერთად საექსკურსიოდო. ბიჭებმა განაწყენებულებს 
ბოდიში მოუხადეს, თავი იმართლეს: რა ვქნათ, მამაკაცური ბუნება სილამაზეზე 
თვალს ვერ ხუჭავსო და სკამებზე დაეშვნენ. 

ასე დაიწყეს მგზავრობა თბილისის ¹ სკოლის XI კლასელებმა. 
დიდი ხანია, ოცნებობდნენ, მშობლებისა და პედაგოგების გარეშე, მარტონი 

გამგზავრებულიყვნენ; რომ საკუთარი თავი გამოეცადათ. ფული შეაგროვეს, 
ავტობუსი დაიქირავეს და დღეს აისრულეს ოცნება. ერთმანეთის იმედი ჰქონდათ, 
რადგან პირველი კლასიდან მხარდამხარ მოდიოდნენ და ერთმანეთს კარგად 
იცნობდნენ.  

კლასში 4 ანა, 5 გიორგი, 3 თეონა, 2 სალომე, 2 მარიამი გახლდათ. ამის გამო, 
თიკუნს1 იშველიებდნენ მიმართვისას. ჩვენც ნუ დავარღვევთ მათს ტრადიციას. 

ახლა ისინი, უსაზღვროდ ბედნიერნი, ემოციით აღსავსენი, იმერეთისაკენ 
მიჰქროდნენ, 2 დღით.  

ავტობუსში არ წყდებოდა ხუმრობა და სიცილ-კისკისი, თავში წათაქება, 
სკამიდან ამხანაგის წამოგდება და მისი ადგილის დაკავება. ვინ იცის, სანამ 
გაგრძელდებოდა ეს სასიამოვნო აურზაური, თეონა დავითური წინ, მძღოლის 
გვერდით, რომ არ დამდგარიყო და სიჩუმე არ ეთხოვა; 

- ბავშვებო, ბავშვებო! მართალია, დამოუკიდებლები ვართ, უფროსი არ 
გვახლავს, მაგრამ წინამძღოლი მაინც გვჭირდება. ავირჩიოთ. 

- მხოლოდ დემოკრატიულად! – გრძელი თმა შეარხია თეონა მაისურაძემ. 
ჰმ! აბა, სხვანაირად როგორ შეიძლება, ჩვენ ხომ დემოკრატიული ქვეყნის 

შვილები ვართ! – პათეტიკურად წარმოთქვა ანა აღლაძემ და ხელები გაშალა. 
ხუმრობა-ხუმრობით ასახელებდნენ ერთმანეთს. აღმოჩნდა, რომ ჯგუფში 

ყველა ღირსეული კანდიდატია, მაგრამ უპირატესობა მიანიჭეს გიორგი ლანჩავას, 
რადგან პაპით ქუთაისელი იყო და მამას კი უკვე ეზრუნა ღამის გასათევზე – 
ტელეფონით მოლაპარაკებოდა სოფელ გელათის მცხოვრებს. 

ლანჩამ ორი მოადგილე ბიჭი დაინიშნა და ხანმოკლე თათბირიც გამართა. 
- გოგონები პროტესტს ვაცხადებთ! – წამოიძახა მარიამ რევაზოვამ. – ჩვენ 

რატომ არ აგვირჩიეთ? გენდერული თანასწორობა დაგავიწყდათ? 
- მართალია! – მხარი აუბეს გოგონებმა წამოძახილებით. 
- ჩვენს უფლებებს რატომ ზღუდავთ? – სიტყვით გამოვიდა თეონა ნოზაძე. 
- გენდერული თანასწორობა დაიცავით! – ხელებისა და ფეხების ტყაპუნი 

განაგრძეს მდედრობითი სქესის წარმომადგენლებმა. 

- თქვენი გენდერობა სამზარეულოში აჩვენეთ. – დინჯად წარმოთქვა გიორგი 
კაკაბაძემ. 

- აუ, ქართველ კაცებს ხომ არაფერი გეშველებათ! ამათი ჩამორჩენილი 
აზროვნებისა და შეხედულებების გათანამედროვება შეუძლებელია! – ტუჩები 
აიბზუა სალომე უგლავამ. 
- რატომ ლანძღავთ ქართველ მამაკაცებს? ისინი ყოველთვის პატივს სცემდნენ ქალს. 
დაგავიწყდათ, “ლეკვი ლომისა სწორია, ძუ იყოს, თუნდა ხვადიაო!” – იწყინა აჩიკო 
გვალიამ. 

- კი, კი, ეს იმ შემთხვევაში, თუ მეფის ასული იქნებოდა! ყველა ხომ არ 
 

 
1 - შერქმეული სახელი 

 
 
 

ვართ ხელმწიფის ქალიშვილი?! – მორიდებით დასძინა მარიამ 
სოლოღაშვილმა. 

- არა, ბატონო, არა. გაცვეთილ ფრაზად თუ არ ჩამითვლით, შეგახსენებთ 
სიტყვებს: დედამიწა, დედააზრი, დედოზარი, დედაენა, დედულ-მამული. წინ 
ყოველთვის ქალს ვაყენებდით! – ჩაერთო საუბარში გიორგი გაგუა. 

- ეს მხოლოდ წარსულმა შემოგვინახა. დღეს კი ისე დაკარგეს ქართველმა 
კაცებმა ზნეობა, ადგილს ხომ არ დაგითმობენ, რიგშიც, ლამის, თავზე გადაახტნენ 
ქალებს, არა თუ წინ გაატარონ! – კოპები შეიკრა ანა ცხომარიამ. 

- როგორ გეკადრებათ, ქალბატონებო! ქალი, დედა ახლაც დაფასებულია, 
მაგრამ ოჯახის უფროსი, მაინც მამაკაცი უნდა იყოს! – დაასკვნა ნიკა კაკოიშვილმა. 

- რატომ გიყვართ კაცებს უფროსობა?! – გაცხარდა ნოზა, - არ შეიძლება ცოლ-
ქმარმა თანაბრად გაინაწილოს ოჯახის მართვა და შვილების აღზრდა?! 

- მაშინ ჩემი მკლავის ძალა უნდა ჰქონდეს! – კუნთები შეათამაშა ლევან 
ხინჩაგაშვილმა, ამხანაგები სიყვარულით დათვს რომ ეძახდნენ. 

სიცილმა ისეთი ძალით იფეთქა, თავისუფალმა მძღოლმა ყურებზე ხელები 
აიფარა, მეორემ კი, საჭეს რომ მართავდა, კვახივით გასიებული თავი შეარხია! 

- მკლავის ძალით არ მყარდება თავისუფალი ურთიერთობა, - ჩაილაპარაკა 
სალომე ჩხაიძემ. 

- რას ნიშნავს თავისუფლება? – მომწვანო თვალები დააჭყიტა ანა ლატარიამ. 
- თავისუფალი ვარ, ე.ი. პასუხს ვაგებ, - ასე განმარტავენ მოაზროვნეები. – 

ბრძნული გამომეტყველებით ახსნა ირაკლი ჟორჟოლიანმა. 
- მიდი, ჟორჟო, ჯიგარი ხარ! – შესძახეს უკანა რიგიდან. ჩვენ ახლა 

თავისუფლები ვართ, ვაშა! – ქუდი ჭერს აარტყა გიორგი ასამბაძემ. 
- აბსოლუტური თავისუფლება არ არსებობს, - ჩვეულებრივი 

დამაჯერებლობით ჩაერთო აღლა: - ყოველთვის ვართ დამოკიდებულნი ახლობელთა 
მოვალეობებზე, სახელმწიფოს კანონზე. ვიღაცას და რაღაცას ყოველთვის ვუწევთ 
ანგარიშს, სამწუხაროდ. 

- ამბობენ, გიჟია თავისუფალიო... – გაიცინა მაისამ. 
- აი, მაგალითად, კაკა, ერთ დროს ბუჩქი რომ ერქვა! – მხრებზე ხელი 

მოუთათუნა ჟორჟომ მეგობარს. ამ უკანასკნელმა დაკისრებული როლის შესრულება 

არ ითაკილა – რიტმული რხევითა და დაბრეცილი თვალებით სალონში სირბილი 
დაიწყო, თან ხელებს უაზროდ იქნევდა. 

- გიჟიც არაა აბსოლუტურად თავისუფალი; იგი დამოკიდებულია ექიმსა და 
მის მიერ დანიშნულ წამალზე. – ხმა დაიბოხა ლაშა თოფჩიაშვილმა. 

- ნეტავ ისეთ ადგილას წამიყვანა, სადაც არავისზე არ ვიქნები დამოკიდებული! 
არავის წინაშე არ შემაწუხებს მოვალეობა! – ჩონჩხითა და თავის ქალით აჩინჩხლული 
სამაჯურები შეარხია ანა თოდამ და თვალები მოუწყლიანდა. 

- დაიწყო ამან მისებური! – თბილი ტონით შეზავებული შენიშვნით 
მიუბრუნდა გაგუა: - მოიშორე ეს თავის ქალები, შავი ფრჩხილები, ყველაფერი, რაც 
არაქრისტიანულია! ღმერთი არ გწამს?! 

- როგორ არა, მაგრამ ეს მამშვიდებს. – თავი იმართლა თოდამ, - საყვარელია. 
- უფ, აბა, აბა, რა საყვარლობაა! – დასცინა რევაზამ. 
- როგორ შეიძლება, ჩონჩხმა დაგამშვიდოს! – თითქმის ერთად წამოიძახა 

ყველამ და შეუტია: 
- დროა, გადაყარო! 
- აქამდე ბავშვურ ახირებად გითვლიდით, ახლა კი ვხედავთ, მეტისმეტი 

მოგდის! 
- საით მიდიხარ, თოდა?! 
- მოძღვარს აღსარება უთხარი! 
- მოძღვარი არა მყავს! 
- მე წაგიყვან ჩემს მოძღვართან, ისეთი ჭკვიანი და გულისხმიერია, 

დაგამშვიდებს! 
- ალბათ მიგაჩნია, ეკონომიურ შესაძლებლობებზე მაღლა დგახარ და 

პროტესტს ამით გამოხატავ! ახლობელთა ამაგს კი ივიწყებ! – მიმართა ცხომამ. 
- შენ გგონია, მე უზრუნველყოფილი ცხოვრება მაქვს, ზოგჯერ მამაჩემი 

უხელფასოდაა. მაინც მადლობელი ვარ უფლის! – უსაყვედურა კვარამ. 
- იბრძოლე და მიაღწევ, რაც გინდა! 
- იმედს ნუ გადაიწურავ! 
- წაგიკითხავთ თოდას დღიურები?! საოცარი ფიქრები აქვს! – თქვა რევაზამ. 
- მე მომწონს! – დაუყვავა აღლამ. 
- წაგვიკითხე რა! – თხოვეს დანარჩენებმა.  
მცირე ყოყმანის შემდეგ, თოდამ ზურგჩანთიდან მოზრდილი წიგნაკი ამოიღო, 

გადაფურცლა და დაიწყო: 
 

* * * * 
- “მობრძანდით “შავ მასკარადში”… ღამეს დაკარგული, მიტოვებული, 

შეშლილი მარტოსული არსებები სწყურია!... 
ჩემთან ერთად დაინახეთ ღამეში ცისარტყელა… 
სიჩუმე... მდუმარება... ღამე ზეიმობს... მან მიგვიპატიჟა და მის წვეულებაზე  

მივიჩქარით. ვარსკვლავები თავის მოწონებას ცდილობენ, ჩემი ყურადღება სურთ 
მიიქციონ... ზღვის ტალღები რიტმულად ცეკვავენ... მთვარე სავსეა... ის მთავარი 
სტუმარია. ღამე ნელ-ნელა ირთვება საზეიმოდ. აი, სიმღერაც დაიწყო, ნაღვლიანი 
სიმღერა... 
 არავის ეძინა ადამიანთა გარდა... 
 ზღვის პირს დაჩოქილს ქარი თმას მიწეწავს... ვტირი, ვგრძნობ, რომ ღამემ 
მიმიღო... ყველაფერი რა ადვილია და, ამავე დროს, უძნელესი... 

 ვინმეს ესმის ჩემი?! ოკეანეც კი უძლურია, ისე ღრმაა ჩემი გრძნობა!.. ოკეანეს 
ხომ აქვს ფსკერი, ჩემს გრძნობას კი არა აქვს სასრული... 
 მძულს პრიმიტიული ადამიანები... მსურს ბუნებაში დავიკარგო და იქ ვიპოვო 
შვება!.. რატომ იღიმი?! გგონია, ვბოდავ?! ბავშვადაც ნუ მიმიჩნევ... ასეთი აზრები 
ბავშვებს არა აქვთ... 
 გათეთრდა მთვარე... აწივლდა ღამე... ატირებული ზღვის ხმამ შთანთქა 
მოზეიმე შავი მასკარადი. იელვა ცამ და ხმაურით დაეშვა წვიმა, წვიმა, რომელიც 
ცდილობდა დაეფარა ღამის კივილი, რათა მოკვდავთ მისი ხმა არ გაეგოთ. არავინ 
იცოდა, რომ ღამე კიოდა და რომ წვიმის წვეთები კი არა, ცრემლები იყო...” 

* * * * 
- ჯერ რა ნახე ამ ცხოვრებაში, პესიმიზმს რომ შეუპყრიხარ?! –  

უსაყვედურა გოდერძიმ. 
- პოსტმოდერნისტული მგრძნობიარობით1 დაავადდი, დაიკო?! – მსუბუქად  

დასცინა ჟორჟომ. 
- ნუ გააგიჟე, თავი გაანებე! – მხრებზე მოხვია ანას ხელი წამომხტარმა  

სოლოღამ. 
 

 
1 - სამყაროს აღიქვამს, როგორც ქაოსს; უარყოფს ღმერთსაც და მეცნიერებასაც; უარს ამბობს 

პასუხების ძიებაზე 
 
 
- ირწმუნე, კარგი სურვილები იმეორე, იმედი არ  

დაკარგო და ღმერთი მოგხედავს; რატომ აქცევ ზურგს და საყვედურობ – დაუტკბა 
ლატა. 

- ღმერთს რომ იწამებ, თავისუფლებასაც შეიგრძნობ! – დაამშვიდა  
აჩიკომ, იგივე “კაკლის მურაბამ”, იგივე “აბუმ”.  

-  ჩემი აზრით, უფრო სწორად, ბრძენთა აზრით, თავისუფლება (თავის უფალი) 
ნიშნავს, ავირჩიო, რაც მინდა; დაგიჯერო, თუ მინდა; გამოგყვე, თუ მსურს. კარგად 
თქვა ჟორჟომ, ჩემს არჩევანზე სხვისი ზემოქმედებით კი არა, ჩემი ნებით ვაგო პასუხი, 
აი, ესაა თავისუფლება! – დაასკვნა ლანჩამ. 

- კარგი რა, გაკვეთილებზე არ გყოფნით მსჯელობები?! გავერთოთ რა!  
მორჩით! – წერტილი დასვა მიზამ (ნოზაძემ). 

- მართალია, მართალი! 
- გვეყოფა კამათი! 
- მაინც ბევრჯერ წამოიჭრება რაღაც, გვერდს ვერ ავუვლით. 
- მშიაა! 
- მოდი, კარტოფილის ღვეზელები მაქვს, აიღეთ. 
- მე კუბდარი მაქვს, კუბდარი 
- სვანი ხარ? 
- არა, კაცო, გაქანებული გურული ვარ, მიყვარს და, დედა მიცხობს. 
- ფანჯარაში გაიხედეთ! რა ლამაზია! – აღფრთოვანებით აღმოხდა უგლას. 
უცბად ყველა გაჩუმდა. გარემოს ათვალიერებდნენ და თან გემრიელად  

ილუკმებოდნენ. ავტობუსი მსუბუქად მისრიალებდა ნაცრისფერ ასფალტზე. ღია 
სარკმლებში მქროლავ ნიავს ველის სუნთქვა შემოჰქონდა. გზის ორივე მხარეს მწვანე 

ბალახში ჩაქარგულიყო ყვითელი, წითელი, იასამნისფერი, შინდისფერი მინდვრის 
ყვავილები, საოცრად ნაზები და სხვადასხვა სურნელით გაჟღენთილები. 

- გთხოვთ! გააჩერეთ! – ვეღარ მოითმინეს. – მძღოლმა მანქანა გააჩერა,  
ბავშვები გააფრთხილა, სავალ გზაზე არ გადახვიდეთო და ორივე კარი გააღო. კი არ 
ჩავიდნენ, ჩაცვივდნენ. ზოგი ხელებგაშლილი მიჰქროდა, ზოგი კენგურუსავით 
მიხტოდა, თითქოს ყვავილებზე ფეხის დადგმას ერიდებაო, ზოგი გულაღმა ისე 
გადაწვა, ზღვის ტალღებს რომ მიენდობი. ვიღაც მირბოდა და ვიღაც მისდევდა... 

- ღმერთო, რა მშვენიერია! – წამოიძახა ერთმა. 
- “ჰეი, ძმობილო, შეხედე, რამდენი ყაყაჩო გაშლილა!”1 – შეეხმიანა  

მეორე. 
- აუ, აქ დავსახლდებოდი და ყვავილეთის დედოფალიც გავხდებოდი! –  

ყელი მოიღერა ლატამ და ჩაჯდა. 
მერე, თითქოს, დირიჟორმა უბრძანაო, ჰაერი გოგონების მშვენიერმა 

სიმღერამ გაჟღინთა: 
   “მინდვრები, ქართლის მინდვრები,2 
   ქედები მხარგაშლილები... 
   მთაში – ტყე დანაბინდები, 
   ტყეში ქორბუდა ირმები... 
    
 
 

1 - ლადო ასათიანის ლექსის ტაეპი 
2 - ნაწყვეტი ანა კალანდაძის ლექსიდან 

 
 
საქართველო ლამაზო, 

   “სხვა საქართველო სად არი?” 
 თამაშით გული რომ იჯერეს, ბიჭებმა ყვავილები დაკრიფეს, თაიგულები 
შეკრეს და გოგონებს მიართვეს. ამ უკანასკნელებმა გვირგვინები დაწნეს და 
ერთმანეთს თავზე დაადგეს. 
 დაავიწყდათ, დიდ გზას რომ ადგნენ. ისე დაიბანგნენ ამ უსაზღვროდ ლურჯი 
ცის, შორეული მთებისა და მოხატული მინდვრის მშვენებით, რომ ავტობუსის 
გაბმულმა სიგნალმა ძლივს გამოაფხიზლა. 
 გულდაწყვეტილები ჩასხდნენ მანქანაში. სალონი საოცრად ნაზავი 
სურნელითა და მელოდიით აივსო. 
 გზა განაგრძეს. ერთმანეთს ენაცვლებოდა ბაღვენახიანი კარ-მიდამოები, ერთ 
და ორსართულიანი სახლები. გზაზე შემხვედრი, დიდი და პატარა, ხელის ქნევით 
აცილებდნენ ბავშვებს; ნახირი ზლაზვნით მიუყვებოდა შარას; ვიღაც ბიჭი 
კანჭებმაღალ გოგონას მისდევდა; მოხუცი აყეფებულ ძაღლს ამშვიდებდა; ჭიშკარზე 
შემოსკუპებული მამალი ყიოდა; ავტობუსით დამფრთხალი ბატები კისერს 
იგრძელებდნენ, ფრთებს შლიდნენ და ყიყინით იფანტებოდნენ; იხვის ჭუჭულები, 
წინ რომ დედა მიუძღოდათ, გადასასვლელზე სწრაფი გოგმანით გადადიოდნენ... 
 სანახაობა ყოველთვის როდი გახლდათ სასიამოვნო... სინანულის, 
გულისტკივილის, სიფიცხის მომგვრელი იყო სოკოებივით ჩამწკრივებული 
ერთნაირი პატარა სახლები, რომლებშიც სამაჩაბლოდან დევნილი მოსახლეობა 
შეესახლებინა მთავრობას... 

 შთაბეჭდილებებითა და მგზავრობით დაღლილები გზისპირას მდებარე 
დასასვენებელ ადგილას სასაუზმოდ შეჩერდნენ. ერთ მხარეს ვიღაც მადლიანს 
ფანჩატური გაემართა; შიგ გრძელი სკამები და მაგიდა დაედგა. ცოტა მოშორებით 
სამწვადე კოცონის ნამყოფი ჩანდა. ირგვლივ ცარიელი ბოთლები, კოლოფები, 
გამოხრული ძვლები ეყარა; ფერად-ფერადი ცელოფნის პარკებს ქარი ანარნარებდა, 
ზოგი მათგანი ხის ტოტებზეც ფრიალებდა... 

- XXI საუკუნელები იყვნენ აქ თუ ქვის ხანის ადამიანები?! 
- როგორ უნდა დაუტოვო სხვას შენი ნამუსრევი, გადაყრა ძნელია?! 
- საზღვარგარეთულ ფილმებში ნაჩვენები სუფთა გარემოსი მშურს!.. 
- ნაგავი იქაც იყრება, მაგრამ იმასაც იყენებენ. ამავე დროს, გარემოს მხოლოდ 

საკუთარი კი არა, ტურისტის თვალითაც აღიქვამენ. ყველაფერში მოგებას 
ეძებენ. 

- პოულობენ კიდეც. 
- ჩვენ კი, რაც გვაქვს, არ ვუფრთხილდებით! 
- ლამაზი ბუნებით არ შეგვიძლია თავის მოწონება თუ ისტორიული 

ძეგლებით?! 
გულდაწყვეტილნი მსჯელობდნენ ბიჭები, სახელდახელოდ შეკრული  

ფორჩხითა და წვეტიანი ჯოხებით სხვის ნაგავს აგროვებდნენ. 
 ამასობაში გოგონებმა სუფრა გაშალეს. შემწვარი კარტოფილი და ქათმები, 
კიტრი და პომიდორი, ყველი, კარტოფილიანი და ხორციანი ღვეზელები, ხაჭაპურები 
და მჭადები, სხვადასხვანაირი სასმელი – რა აღარ ელაგა! ხელები დაიბანეს და 
სუფრასთან მძღოლებიც მიიწვიეს. 
 ცოტა რომ წაიხემსეს, ბიჭებმა კოცონი გააჩაღეს, შესაფერისი ხე მოძებნეს, 
ტოტები ჯაყვა დანით დასხიპეს; შამფურები მოამზადეს და ზედ სამწვადე ხორცის 
ნაჭრები მარდად წამოაცვეს, მერე ჩანაკვერცხლებულ კოცონზე დაალაგეს. შამფურებს 
დროდადრო ატრიალებდნენ და ერთმანეთს ექილიკებოდნენ. შეწვა დაასრულეს და 
სხვებს შეუერთდნენ. 

- ქართული სუფრა და უთამადო?! – იკითხა გაგუმ. 
 
- აბა, ჰე, “გაგვიძეხ, ბერო მინდიავ!”1 
- ჰერეთში რა მაგრად გვითამადე? 
- აუ, რა დრო გავატარეთ! 
- ისიც გვახსოვს, ყველაფერი რომ კინაღამ ჩაგვაშხამეს. 
- რატომ, რა მოხდა? მე ხომ წელს გადმოვედი თქვენთან. 
- რა და, ჰერელებთან (სამწუხაროდ, ინგილოებს რომ უწოდებენ), VII  

კლასიდან ვმეგობრობთ: წერილებს ვწერთ, ჩუმად ამანათებსაც ვუგზავნით. 
- რატომ ჩუმად?! 
- აზერბაიჯანის საზღვარზე არ ატანენ ქართულ წიგნებს, რუკებს,  

დროშებს, ხატებს. 
- უხ, მაგათი! რა საშინელებაა! 
- მერე სტუმრად მოვიწვიეთ. გამომგზავრება იქაურმა ხელისუფლებამ  

გაუჯანჯლა. ჩვენი სკოლის დირექტორმა დეპუტატები ჩართო და, როგორც იქნა, 
ჩამოვიდნენ. გრანდიოზული კონცერტი გავუმართეთ; შინ დავინაწილეთ. 
ძირითადად ჩვენი კლასი მასპინძლობდა, მაგრამ, ბუნებრივია, პარალელური 
ჯგუფებიც სიამოვნებით ჩაერთვნენ – სტუმრები ხომ მთელი სკოლისა იყვნენ. 

- შარშან დამრიგებელმა ბიზნეს გეგმა-პროექტი შეგვადგენინა;  



 9 

საქართველოს განათლების, ასევე ლტოლვილთა და განსახლების სამინისტროში 
წარადგინა; იწვალა, ირბინა და ორი დღით უფასოდ წაგვიყანა ჰერეთში, სოფელ 
ალიბეგლოში. 

- რა მაგარი დრო ვატარეთ! 
- ყველაფერი არაჩვეულებრივი იყო! 
- რა პატივი გვცეს! 
- რა კარგები არიან ალიბეგლოელები: ლამაზები, პურადები, თავმდაბლები, 

შეგნებულები. 
- წასვლა რატომ ჩაგაშხამეს კინაღამ?! 
- წასვლის თაობაზე რომ შეიტყვეს, სამასწავლებლოში ამტყდარა ერთი  

აურზაური (ლამაზად რომ ვთქვათ); ყველა დაესია ჩვენს დამრიგებელს – მარტო შენი 
კლასი რატომ მიგყავსო?! 

- აუ! 
- მავანს ისიც კი უკადრებია: მე ერთ ჰერელ ბავშვს საკუთარ სახლში  

ვუმასპინძლე, საჩუქარი მივართვი და ახლა იმას შენ უნდა ესტუმროო?! 
- რა სიმდაბლეა! 
- რამდენი უნდა წაგვეყვანა, დამხვდურებზეც ხომ უნდა გვეფიქრა?! 
- ზოგს მხოლოდ საგნის ცოდნა ჰგონია საკმარისი, შინაგანი  

ტაქტი და კულტურა კი არ გააჩნია! 
- აბა, იმას მასწავლებელი ჰქვია, თუ მასთან არ მოემზადე, ნიშანს არ  

დაგიწერს?! 
- მასწავლებელია, “ძროხას”, “დამპალს”, “უპატრონოს”, “დებილს”,  

“ოჯახქორს” რომ გიწოდებს?! 
- რამდენჯერ მიფიქრია: სკოლა მინიატურული სახელმწიფოა-მეთქი. 
- ნამდვილად. სკოლასაც ჰყავს პრეზიდენტი და მინისტრები. 
- არიან ქვეშევრდომები. 
- პოზიციონერები და ოპოზიციონერები. 
- ლტოლვილები. 
- ტარდება არჩევნები. 
- სამართლიანად? 
- ჰმ! აბა, რა! ჩამოუვლიან დაახლოებულ პირებს და “შეახვევენ” – ამას  

უნდა მისცე ხმაო. ასარჩევი პერსონა კი “მაყარიჩს” იკისრებს. 
 

1 - ხალხური ლექსის ტაეპი 
 
- აი მესმის დემოკრატია! 
- დირექტორის არჩევნები ისევ იმართება? 
- დირექტორს კი არა, მენეჯერს (ანუ მმართველს) უწოდებენ ახლა. 
- ჩვენი მასწავლებლები ვინ არიან, მართულები? 
- არა, დასაგრეხი მავთულები... 
- ხა... ხა... ხა... 
- აუ, რა სასაცილო კაცი ხარ. 
- კაცი არა, ვაცი. 
- გოგონი, სიტყვები შეარჩიე, გაიგე?! 
- არ შემაშინო! მოდი, თუ გინდა მკლავჭიდში შემეჯიბრე. 
- მოდი, აბა! – წამოენთო ორივე და მაგიდაზე მიუთითეს ერთმანეთს. 

- ქალბატონებო და ბატონებო! ვიწყებთ მსოფლიო ასპარეზობას  
მკლავჭიდში. ერთმანეთს ერკინებიან ქართლის სიამაყე კაკა და გურიის იმედი ჩხაი! 

- ტა-ნი-ნუ-ნი, ნა-ნი-ნა! – წაიღიღინა გოდერძიმ შეჯიბრების ჰიმნად  
ქცეული ლაღიძის “საჭიდაო”. 

ბიჭებმა მაგიდის კუთხე მოასუფთავეს და “მოწინააღმდეგენი” დასვეს,  
სალომემ და გიორგიმ მკლავები დაიკაპიწეს; გულშემატკივრებმა მათს ზურგსუკან 
მოიკალათეს და ყიჟინა დასცეს. “ორთაბრძოლა” გაჩაღდა. ხან ერთი ძლევდა, ხან-
მეორე. ჩხაი ორივე ხელით ეჯაჯგურებოდა კაკაბას მაჯას, რამდენჯერმე ფეხზეც კი 
წამოდგა. მეგობრები შეძახილებით ამხნევებდნენ. კაკაბამ ხელი მოადუნა და გოგონამ 
გამარჯვების ყიჟინა დასცა. ჟორჟომ მინდვრის ყვავილები დაკრიფა, ფურცლები 
დააგლიჯა და საერთო ჟრიამულში ჩხაის თავზე გადააყარა. 
 თამადამ ყველას უხმო და მასწავლებლის სადღეგრძელო შესთავაზა: 

- გაუმარჯოს თბილ, გულისხმიერ, გამგებ, ჭეშმარიტ მასწავლებელს,  
- რომელიც კი არ გლანძღავს, არამედ გასწავლის, ყოველთვის! 
- ზემოდან არ გიყურებს! 
- ტაქტიანად მიყავხარ საკუთარი გეგმის მიხედვით. 
- ყოველთვის რომ გვერდში გიდგას და საიდუმლოს მოძღვარივით  

შეგინახავს. 
- ერთი სიტყვით, ბელ კაუფმანის1 მასწავლებელს, არა?! – იხუმრა  

აღლამ. 
- საბედნიეროდ, არიან ასეთები. 
ყველამ ერთხმად და ბოლომდე შესვა სადღეგრძელო. ჟორჟოს უცბად  

ხელი აუცდა და ღვინო ნიკას შეეწუწა. 
- ნელა, შეჩემა! – წამოიყვირა ამ უკანასკნელმა. 
- შეჩემა არა, თქვეჩემა! – შეუსწორა ვიღაცამ. 
- აბა, აბა, ლექსიკონი შეარჩიეთ! – ერთხმად წამოიძახეს გოგონებმა. 
- თორემ თქვენ არ ბილწსიტყვაობთ ზოგჯერ, გამოვიდნენ ახლა  

წმინდანები. 
- სადღაც წამიკითხავს, ერთ ცნობილ ქართველ პოეტს მეგობრებმა  

ასეთი შინაარსის დეპეშა გაუგზავნეს: “ფრიად დაგვაღონა გარდაცვალებამ 
ბებიაშენისამ. ვიზიარებთ მწუხარებას დედიშენისა, მამიშენისა და შენი ყველასი”. 
ჩვენი გიკვირთ?! – ყასიდად იწყინა ლანჩამ. 
 ყურისწამღებმა სიცილმა იფეთქა. ვიღაცას ჩაი გადასცდა ყელში, ვიღაც 
სკამიდან გადავარდა, ერთი, ხარხარით, მუცელზე ხელმოჭერილი, უმისამართოდ  
გაიქცა... მოკლედ, ისეთი ჟრიამული ატყდა, რომ გზის მეორე მხარეს მდებარე 
 
 1 - თანამედროვე ამერიკელი მწერალი, ავტორი მოთხრობისა “წერილი ჩემს განსვენებულ 
მასწავლებელს”. 
 
სასადილოს თანამშრომლები და სტუმრები გარეთ გამოცვივდნენ. 

ცოტა ხანს კიდევ დაჰყვეს იქ. 
- აბა, გვეყოფა, წევედით ახლა თვარა, დაგვაგვიანდა! – დიალექტზე მოუ-  

ქცია ჯგუფის ხელმძღვანელმა. 
 ერთად აალაგეს ჭურჭელი; დარჩენილი სასმელ-საჭმელი ქვაბებსა, ჯამებსა და 
ქილებში მოათავსეს; ნაგავი მოაგროვეს, ცეცხლი წაუკიდეს და ორმოში ჩაფლეს. 
 ავტობუსში ავიდნენ და ადგილები დაიკავეს. 



 11 

 რამდენიმე საათი მშვიდად იმგზავრეს, მუსიკას უსმენდნენ. ზოგი ფანჯარაში 
იცქირებოდა, ზოგი თვლემდა. 
 ავტობუსი ვანის ნაქალაქევისაკენ მიჰქროდა. 
 გზა გვერდიგვერდ მისდევდა საღორიის ტყეს. იგი ისეთი მომხიბლავი 
იდუმალებით გამოიყურებოდა, ავტობუსი გააჩერეს და შიგ ინტერესით შეაბიჯეს – 
ასეთ ხშირ და ლამაზ ტყეში პირველად მოხვდნენ (მხოლოდ ეკრანზე თუ ენახათ)! 
 ცისკენ მიისწრაფოდნენ ტანაშოლტილი იმერული მუხები, რცხილები, იფნები, 
წიფლები, წაბლის ხეები; უფრო სიღრმეში წყავი და შქერი ხარობდა; ხეების ტანსა და 
ტოტებს ეკალღიჭი და სურო შემოხვეოდა; ჩიტები ჟივჟივებდნენ; ირგვლივ 
ხეყვავილების სურნელი იფრქვეოდა; ჯირკვებს ხავსი მოსდებოდა; მრავალგვარი 
სოკო ღუოდა; 
 ტოტიდან ტოტზე შაშვმა ჭახჭახით გადაიფრინა... 
 უცბად რაღაც ცხოველმა გაიშლიგინა. გოგონებმა ხმადაბლა შეჰკივლეს და 
ინსტიქტურად ბიჭებს ამოეფარნენ. ამათაც იხტიბარი არ გაიტეხეს და მფარველის 
როლი შეიფერეს... 
 სულგანაბულნი ნელა მიაბიჯებდნენ, თითქოს ეს დიდებული სიმყუდროვე არ 
სურდათ დაერღვიათ... მიაბიჯებდნენ და საოცრად სუფთა, ნოტიო ჰაერს ხარბად 
ისუნთქავდნენ. 

- ნეტა როგორი ტიპისაა ეს ტყე? – იკითხა ვიღაცამ. 
- ფოთლოვანი, - უპასუხა ნათიამ. 
- აბა, ჰე, ბოტანიკოსო, გადმოყაჭე ინფორმაციები. 
- ტყე მრავალგვარია: წიწვოვანი, ფართოფოთლოვანი, შერეული, ზღვის  

სანაპიროზე – სუბტროპიკული – გააგრძელა კვარამ. 
- ტყეს, - წარმოთქვა რევაზამ, - უდიდესი სასიცოცხლო მნიშვნელობა  

აქვს, იგი ნახშირორჟანგს შთანთქავს და ჟანგბადს გამოყოფს. 
- აუ, რა ლამაზი ჩიტია! ნეტა დამაჭერინა, - აღფრთოვანებულ მაისურას  

სიფრთხილე დაავიწყდა და გაედევნა. გაგუას რომ არ ეტაცა ხელი, ვინ იცის, სად 
წავიდოდა. 

- რამხელაა! – ერთ-ერთ მუხას ჩაეხუტა სოლოღა და ხელები რომ ვერ  
შემოაწვდინა, აღლას, ნოზას და ლატას ჩასჭიდა და ოთხივე ძლივს შემოევლო ხეს. 

- ჰოდა, ასეთ ტყეებს გვიბომბავენ, გვიწვავენ, გვიჩეხენ. 
- არც შინაურები აკლებენ!  
- მერე მის ადგილზე უჯიშო ჯუჯა ხე-ბუჩქი იზრდება ან ჯაგნარი  

ჩნდება! – გულისტკივილით წარმოთქვა ცხიკამ. 
- რა გვეშველება?! – იკითხა ჩხაიმ. 
- ყველამ რომ თითო ხე დარგოს!.. – იოცნება სოლოღამ. 
- მერე რა გვიშლის ხელს?!.. – ყველას საკითხავი იკითხა ნათიამ. 
ცოტა ხნით კიდევ დაჰყვეს ზღაპრულ სამყაროში. როცა გამობრუნდნენ,  

სულიერ სიმშვიდესთან ერთად გულისტკივილსაც გრძნობდნენ. 
 რამდენიმე საათში ვანში მივიდნენ. ნანახმა იქამდე ცნობილ ყოველგვარ 
ინფორმაციას გადააჭარბა. ღრმა შთაბეჭდილება მოახდინა ახვლედიანების1 გორამ, 
გათხრების შემდეგ აღმოჩენილმა ძვ. წ. III ს. გალავნის კედელმა, კარიბჭის 
ხუროთმოძღვრულმა კომპლექსმა, ლომის თავის ქანდაკებებმა, ქალ-ღვთაების 
გამოსახულებებით შემკულმა სვეტის თავებმა, ნიღბებმა, მუზეუმში თავმოყრილმა 
კერამიკულმა ნაკეთობებმა, ჭედური ხელოვნებით გამშვენიერებულმა დიადემებმა, 
ოქროსა და ვერცხლის ძვირფასი თვლებით შემკულმა საყურეებმა, ყელსაბამებმა, 

სამაჯურებმა, თასებმა, ჰერალდიკურმა გამოსახულებებმა, უცხოურმა და 
ადგილობრივმა ლითონის ჭურჭლებმა, შუშის ფანჯრის ფრაგმენტებმა... რომელ 
ერთს ჩამოთვლი... 
 მუზეუმის გიდს მადლობა გადაუხადეს საინტერესო თხრობისათვის და 
გაამაყებულებმა დატოვეს იქაურობა. ეს გრძნობა სულაც არ ჰგავდა სადღეგრძელოში 
პათეტიკურად წარმოთქმულ რაიმე ფრაზას. არა! ყველას თავსა და გულში 
უტრიალებდა გულწრფელი სათქმელი: მოვუაროთ საქართველოს! მოვუაროთ 
საქართველოს! 
 გეზი სათაფლიისაკენ აიღეს. 

- სიტყვა ვანი ნეტა რას ნიშნავს? – იკითხა ვიღაცამ. 
- “ხოლო ეპისკოპოსი იგი სახლისა მის პიტიახშისაი, არა მუნ იყო,  

არამედ კაცისა ვისამე წმიდისა ვანად მისრულ იყო”2 – მცირე პაუზის შემდეგ გაიხსენა 
აღლამ. 

- “საწერეთლოში, ზემო იმერეთში, ბევრი კარგი სოფელია და მათ  
რიცხვში ურევია სავანე, როგორც სათვალთვალოდ, ისე ჰაერის სიკეთითაც ის 
საუცხოო რამ არის და ამიტომაც დაურქმევიათ “სავანე”, ე.ი. “მოსასვენებელი 
ადგილი”3, – დაამატა ციტატა ლანჩამ. 
 “სიტყვის კონა” თან არ ჰქონდათ, თორემ ნახავდნენ, რომ საბას განმარტებით 
“ვან”, იგივე “მოვანება” მთვარის ავსებას ნიშნავს. სიტყვა “ვანი” კი განმარტებულია 
როგორც “სადგომი” (“დაივანა”, “დაისადგომა”). 

- რა საინტერესოა ეტიმოლოგია.4 
- ჰო, საოცარია “სასიტყვეთი”.5 
- აი თუნდაც სვეტი-ცხო-ველი. ეს ნიშნავს: სვეტი ცოცხალი ველისა. 
- რამდენი სიტყვის მნიშვნელობა დაიკარგა! 
- მწერალი გივი ალაზნისპირელი ამტკიცებს, რომ მსოფლიო  

ეზოთერიის6 მთავარი გასაღები ქართული ენაა, სამივე ანბანით, რომ ბაბილონის 
გოდოლის დაშლის მომენტში ძირეული ენა ქართული გახლდათ. იზიარებს აზრს, 
რომ ნოეს კიდობანი ხის კი არა, ქვის იყო და ნუნისში7 მდებარეობს, – თქვა რევაზამ. 

- აბა, ნოეს კიდობანი არარატზე8 გაჩერდაო?! 
- თურქეთის ექსპედიციამ არარატის მიდამოებში ვერავითარი ნიშანი ვერ  

იპოვა. სომხები კი წერდნენ, რომ XVII ს-ში იპოვეს კიდობანი. XVIII ს-შიაც 
ამტკიცებდნენ, XIX ს-შიც, კვლავ XX ს-ის დასაწყისში. 

- ოთხჯერ აღმოაჩინეს?! 
- ჰმ, აბა, რა! 

 
 
 1 - მოსახლეთა გვარი, რომელთა კარ-მიდამოში აღმოჩნდა ნამარხი. 
 2 - ნაწყვეტი იაკობ ცურტაველის “შუშანიკის წამებიდან” 
 3 - აკაკი წერეთლის “ჩემი თავგადასავალი” 

4 -  (ბერძ.) მეცნიერება, რომელიც სწავლობს სიტყვის წარმომავლობას. 
 5 - კრიტიკოს თამაზ კვაჭანტირაძის წიგნის სახელწოდება 
 6 - ეზოთერიკა, ბერძ. სიტყვაა. ნიშნავს საიდუმლოს, დაფარულს. შეხედულება სამყაროსა და 
კაცობრიობის არსისა და ბედის შესახებ.  

7 - სოფელი იმერეთში. 
8 – მთის სახელწოდება 

- მართლა ნუნისში რომ იყოს!.. 
- ვინ იცის!.. 
- გაიხსენეთ იოანე ზოსიმე1: “დამარხულ არს ენაი ქართული დღემდე  

მეორედ მოსვლისა მისისა საწამებლად, რაითა ყოველსა ენასა ღმერთმან ამხილოს 
ამით ენითა”. 

- სხვათა შორის, თუ გახსოვთ, ჩვენი სკოლის გაზეთ “ინტელექტუალში”  
ეწერა: (აღარ მახსოვს, ვისი ნათქვამია) ერთ-ერთმა წმინდანმა იწინასწარმეტყველა, 
რომ მალე მოვა ანტიქრისტე და გაეშურეთო ღვთისმშობლის წილხვედრ 
საქართველოში, რადგან ივერიის ქვეყანაში ეშმაკი ვერ დაჯდება! – უფრო მაგრად 
მოუჭირა ხელები სკამის ზურგს ლანჩამ. 

- პირი გამიშრა, წყალი მომაწოდეთ – ითხოვა ჟორჟომ. მაშინვე  
მიართვეს. ავტობუსის მოძრაობა ხელს უშლიდა და გულისპირი ეწუწებოდა. 

- ვეღარ სვავ, ხომ ხედავ, გადმომეცი, მეც მინდა. – შეეცილა ვიღაც. 
- სვავ კი არა სვამ, შტერო! რამდენჯერ უნდა გასწავლონ?!  

ტელეჟურნალისტებს “ეპატიებათ”, მაგრამ შენ – არა. 
 -  როცა საწყისი მთავრდება “მა” მარცვალზე, აწმყოში ირთავს “ამ” თემის 
ნიშანს (სმა – ვსვამ, სვამ); ხოლო “ვა” მარცვალზე დასრულებული – “ავ” ნიშანს 
ითხოვს (ბარვა – ვბარავ, ბარავ). 

- “პალამენტი” და “პალამენტაები” როგორ მოგწონს?! 
- ვგიჟდები! 
- ალბათ რედაქტორმა და პროდიუსერმაც არ იციან, თორემ ხომ 

შეუსწორებდნენ. 
- ჰა, ჰა, ჰა! – ატყდა სიცილი. 
- რა სასტიკი ხარ. 
- ასეა ეს. 
- შენ ამ წუთში წყლის სმას აწარმოებდი. 
- რაო?! რა სისულელეა! 
- აბა, როგორ შეიძლება ითქვას: “მშენებლობას აწარმოებს”, “ქონების  

შესყიდვას აწარმოებს” და სხვა. 
- “ბევრი ბავშვები”, – რა ხშირად ისმის. 
- რუსული ბარბარიზმები არ გვეყოფოდა. (“პოლი დააგო”, “კუხნაში  

შევიდა” და სხვა), ახლა ინგლისურიც დაემატა, “შოპინგზე ვიყავი”, “შოუ გაიმართა”. 
- “სენსიტიური მოვლენაა”. რა, სიტყვა “მგრძნობიარე” არა გვაქვს? კიდევ  

“პროექტის იმპლემენტაცია მოხდაო”, – აცხადებს ჟურნალისტი. “პროექტი 
განხორციელდა” არ ჯობია?! 

- რა ვქნათ, თანდათან ბინძურდება ენა. 
- რა და, ყველას შევუსწოროთ: ახლობელსა თუ შორეულს, რა თქმა  

უნდა, პირველ რიგში, თავად ვიმეტყველოთ სწორად. 
 მართალნი იყვნენ ბავშვები, მუხრანისა არ იყოს: 

“მე შენ გეტყვი –  
არ გეყოფა სიტყვის მარაგი... 
არა! 
სხვისი მისაბაძი 
რა მჭირს, - 
თვარა, - კი!”2  

 ამასობაში სათაფლიასთანაც მივიდნენ.  

 1 - იოანე ზოსიმე – ძველი ქართველი მოღვაწე (Xს.) “ქებაი და დიდებაი” 

  
სათაფლიის სახელმლწიფო ნაკრძალი სათაფლიის მთაზე მდებარეობს,  

ზღვის დონიდან 500 მ-ზე. დაარსდა 1935 წელს. ნაკრძალი, რომლის ფართობი 354 
ჰექტარია, შეიცავს გეოლოგიურ1, პალეონთოლოგიურ2, სპელეოლოგიურ3, 
ზოოლოგიურ4, ბოტანიკურ5 ძეგლებს. რელიეფი მთაგორიანია. ტერიტორიის 95% 
დაფარულია კოლხური ტიპის ტყეებით (როგორც მთელ იმერეთში). მდიდარია 
ფრინველებითა და ცხოველებით. 
 ნაკრძალის ტერიტორია მოფენილია კარსტული6 მღვიმეებით. იქვეა 
აღმოჩენილი მტაცებელი და ბალახიჭამია დინოზავრების7 200-მდე ნაკვალევი, 
რომლებიც კირქვებზეა აღბეჭდილი. 
 სათაფლიის კარსტული მღვიმე დერეფნული ტიპისაა, აქვს განშტოებები და 
დარბაზები. ჯამური სიგრძე 900 მეტრია, მაქსიმალური სიმაღლე – 10 მ, სიგანე – 12 მ. 
მდიდარია სტალაქტიტებით8, სტალაგმიტებით9. მღვიმეში გამდინარე ნაკადული 
გამოსავალს პოულობს სამგურალის სერის სამხრეთ კალთაზე – ოღასკურის 
მღვიმეში, რომელიც სათაფლიის ნაწილია. მიწის ქვეშ ჰაერისა და წყლის 
ტემპერატურა თითქმის თანაბარია (120 - 130 C). 
 დათვალიერებით გული რომ იჯერეს, კვლავ გზას გაუყვნენ. 
 მალე ქუთაისში შევიდნენ. გაფაციცებით ათვალიერებდნენ საღამოს თხელ 
საბანში გახვეულ ქალაქს.  

ერთმანეთს ებმოდნენ ვიწრო და განიერი ქუჩები, მაღალი და დაბალი 
შენობები, ბაღები, სკვერები; მოსიარულე ქუთათურები მათთვის დამახასიათებელი 
ჟესტით ესალმებოდნენ ერთმანეთს; სახლების ფანჯრებიდან მოკიაფე ნათურები 
ბავშვებს თვალს უკრავდნენ და მიაცილებდნენ; შუქში გახვეული ხარაჩოებიანი 
ბაგრატის ტაძარი დინჯად, ღირსებით აღსავსე, გადმოჰყურებდა... 
 ყველამ იცოდა, რომ მდ. რიონის ორივე ნაპირზე გაშენებული, თბილისიდან 
220 კმ-ზე მდებარე ქუთაისი სიდიდით საქართველოს II ქალაქია. 
 აქ ადამიანს ჯერ კიდევ ქვედა პალეოლითის10 ხანაში უცხოვრია. ქალაქი 
დაწინაურებულა ძვ. წ. აღ-ის II ათასწლეულის II ნახევრიდან. გათხრების შედეგებით 
გაირკვა, რომ ძვ. წ. აღ. VI ს-ში ჩამოყალიბდა ქალაქი. იგი მოხსენიებული აქვს 
აპოლონიოს როდოსელს11 (ძვ. წ. III ს) – ქუთაიას და პროკოპი კესარიელს12 (VI ს.) – 
ქუთაიონის სახელწოდებით. 
 ბევრი მწარე დღე ახსოვს ქალაქს: ხან ირანელები არბევდნენ, ხან – არაბები, ხან 
– თურქები. მურვან ყრუს შემოსევის დროს იქ აწამეს არგვეთის მთავრები, დავით და 
კონსტანტინე მხეიძეები.  
  

 
 

1  - (ბერძ.) “გეო”–დედამიწა, “ლოგოს”–მოძღვრება. დედამიწის შემსწავლელი მეცნიერება. 
2 - (ბერძ.) “პალაიოს”–ძველი. მეცნიერება გადაშენებულ ცხოველთა და მცენარეთა შესახებ. 
3  - (ბერძ.) “სპელაიონ”-გამოქვაბული. მღვიმეებისა და გამოქვაბულების შესწავლა. 
4 - (ბერძ.) ზოონ”-ცხოველი. მეცნიერება ცხოველთა სამყაროს შესახებ. 
5 - (ბერძ.) მეცნიერება მცენარეთა შესახებ. 
6 - იუგოსლავიის ერთ-ერთი პლატოს სახელის მიხედვით, კირქვებიან-ქვამარილიანი 

ნიადაგის ჩაღრმავება. 

7 - (ბერძ.) “დინოს” – ხვლიკი, “ზაურა” – საშინელი. გადაშენებულია. 20 მ-მდე სიგრძის. 
8 - (ბერძ.) გამოქვაბულის თაღიდან კონუსისებურად ჩამოგრძელებული, რომელიც გაჩენილია 

ჩამოჟონილი კირიანი წყლის წვეთებისგან. 
9 – (ბერძ.) გამოქვაბულის ძირიდან სვეტად აღმართული, გაჩენილი თაღიდან ჩამონადენი 

კირიანი წყლის წვეთებით. 
10 – (ბერძ.) “პალაიოს” – ძველი, “ლითოს” – ქვა). ქვის ხანის პერიოდი. 
11 – (დაახ. ძვ.წ. 295-215) ბერძენი პოეტი და მეცნიერი 
12 – (დაახ. 507-562) ბიზანტიელი ჟამთააღმწერელი, კრიტიკოსი, იურისტი 

  
 
ბაგრატ II-ის1 მეფობისას, თბილისის გათავისუფლებამდე, ქუთაისი 

საქართველოს დედაქალაქი იყო. 
 დავით IV, აღმაშენებლის2, მეფედ კურთხევის შემდეგ უფრო დაწინაურდა. 
დაარსდა გელათის მონასტერი და აკადემია... 

ამ დიდებული ძეგლებისაკენ მიემართებოდნენ ახლა ჩვენი გმირები. სოფელ 
გელათში წინასწარ შეთანხმებული ადგილობრივი მოსახლე  

დახვდათ და ეზოში შეუძღვა.  
პირადი ნივთებითა და სანოვაგით დატვირთული გოგო-ბიჭები ცდილობდნენ, 

ნაწვიმარი მიწით არ გასვრილიყვნენ და ვიწრო, მოკირწყლულ ბილიკზე 
ჩამწკრივებულნი მიაბიჯებდნენ ორსართულიანი სახლისაკენ. მასპინძელმა II 
სართულზე აიყვანა ბავშვები – აქ მოთავსდებითო. ბარგი წითლად შეღებილ იატაკზე 
დააწყვეს და მიმოიხედეს. სამ მომცრო ოთახს შუშაბანდი ეკრა. როგორც ეტყობოდა, 
ერთი სასტუმრო გახლდათ, ორი – საძინებელი. ორივეში ძველებური, რკინის 
ზამბარებიანი 8 ვიწრო საწოლი იდგა. შუა ხანს მიტანებული ხმელი ქალი 
გამეხებული სახით შლიდა ლოგინებს, თან ხმამაღლა ბუზღუნებდა: - მოვლენ, არევენ 
ყველაფერს და ისე წავლენო. სურათი ისეთი არასასიამოვნო იყო, რომ გოგონებმა 
ვეღარ მოითმინეს და დიასახლისს მიმართეს: 

- ქალბატონო, თუ არ გსურდათ, ჩვენს შუამავალს რატომ დათანხმდით?!  
უცხო სოფელში ვართ, წვიმს, ღამეა, თორემ სხვაგან მოვძებნიდით გასათევს. 
 ქალმა რაღაც ისევ ჩაიბურტყუნა, კარი გაიჯახუნა და პირველ სართულზე 
ჩავიდა. 

- ესაა, ბიჭო, შენი ნაქები ქუთაისლები?! – ჩაიხითხითა აჩიმ. 
ლანჩა ძალიან შეწუხებული, აწურული იდგა და სხვას მეტი აღარ  

დაუმატებია. 
- მიღება ხომ დიდებული იყო, 8 საწოლზე 23 ბავშვი როგორ მოვთავსდეთ?! – 

იკითხა უგლამ. 
- შევაერთოთ საწოლები და, როგორც კონსერვის ქილაში თევზები, ისე 

ჩავლაგდეთ. 
- არა, არა! ორ შეერთებულ საწოლზე გარდიგარდმო დავწვეთ – იპოვა  

გამოსავალი მესამემ. 
- მეტი საქმე არა მაქვს, შენს გვერდით მოვთავსდე. 
- რა იყო, გოგონი, კი არ შეგჭამ. ხანჯლები ჩავიწყოთ შუაში. 
- ხა, ხა, ხა, ხა! რა სანახავი იქნება! 
- სად ვიშოვოთ ხანჯლები? 
სიცილის მერე ყველამ მოიყარა თავი შედარებით მოზრდილ საძინებელში. 
- ეს ჩვენი ტერიტორიაა! – განაცხადეს ბიჭებმა. 
- გრცხვენოდეთ, ჩვენ მეტნი ვართ. ამიტომ მოგახსენებდით, კაცური  



 16 

ზნეობა დაიკარგა-მეთქი – მიუგო ცხიკამ. 
- გოგონები უფრო ჩაეხუტებით ერთმანეთს, ჩვენ – ვერა. 
- უზნეოო?! – მიაძახა ჭიამ და ბალიში აიტაცა, პირდაპირ თავში  

თხლიშა შემარცხვენელს. 
- აჰ, ბრძოლაში გვიწვევთ? – გაცხარდა ნოზა და მეორე უბადრუკ  

ბალიშს დასწვდა. 
ატყდა ბალიშებისა და მუთაქების ხათქა-ხუთქი. ერთ მხარეს გოგონები  

შეჯგუფდნენ, მეორე მხარეს – ვაჟები. გოგონები გამეტებით ურტყამდნენ. წივილ- 
 
 
 1 – დას. საქ. მეფე X ს-ის I მესამედში 
 2 – (1073-1125) საქ. მეფე 1089-1125 წწ. 
 
 
კივილმა, როხროხმა, საბრძოლო შეძახილებმა, ბრაგუნმა კულმინაციას რომ მიაღწია, 
ორი ბალიში რომ გასკდა და ნაცრისფერი ბუმბული მიმოიფანტა, დავითამ თეთრი 
ზეწარი ააფრიალა “ბანაკებს შორის და “ბრძოლა” შეწყდა. ის იყო, ბუმბული 
შეაგროვეს, ბალიშებში ჩატენეს, ამოკერეს, იატაკი დაგავეს, რომ აივანზე გამავალ 
ფანჯარაში მასპინძლის ვაჟის ფიგურა აღიმართა – გაცეცხლებული იყო და 
გველივით სისინებდა: 

- წესიერად იყავით მაქანე, თვარა გაგყრით ამ წვიმაში! 
- რა იყო, რა, ჩვენხელა არ ყოფილხარ?! – მსუბუქად უსაყვედურა  

ვიღაცამ და სხვებიც აყვნენ: 
- ხომ არაფერი დაგვიმტრევია?! 
- ვხუმრობთ და ვერთობით, რა! 
- ბოდიში, თუ შეგაწუხეთ. 
- ნაგავს ტყეში არ ვტოვებთ და არც თქვენ დარჩებით უკმაყოფილო. 
 
კაცმა ხელი ჩაიქნია და რაღაც ჩაიდუდღუნა. 
- შეგვაგინა მგონია! – ყასიდად განაცხადა კაკამ. 
- გამიშვით, მაგის! – ხუმრობით წაიწია “დათვმა” და მეგობრებს  

გადახედა – დამაკავეთო. 
- გვეყოფა, მთლად არ ტყუის! – თქვა სოლოღამ. 
- დავივიწყოთ. 
 
ბიჭებმა კარტი დააძვრეს და ჯოკერი გააჩაღეს. 
- რატომ არ გხედავენ ახლა?! – დაემუქრა მაისა 
- გაჩუმდი, უმჯობესია, დიასახლისების მოვალეობა შეასრულოთ –  

მიაძახეს ბიჭებმა და განაგრძეს: 
- მშიაა! 
- კუჭი მიხმება! 
- ნუ გავიწყდებათ, რომ ჩვენი ნეკნებიდან ხართ შექმნილნი! – თითი  

დაუქნია ჭიამ. 
- უჩვენოდ რა გეშველებოდათ, თქვე საწყლებო, სამოთხეშიც კი  

მოწყენილნი იყავით. ჩვენი მოსვლით გაგილამაზდათ არსებობა! მადლობის 
მაგიერია?! – არ ჩამორჩა აღლა და ნახევრად ამოშენებული აივნისაკენ გაემართა, 
სადაც გრძელი, გამოჩორკნილი მაგიდა (თუ რაღაც მისი მსგავსი) იდგა. 

გოგონებმა სავახშმო სუფრის გაშლა დაიწყეს. იმით დაკმაყოფილდნენ,  
რაც ჰქონდათ, რადგან მასპინძელმა არც ცივი, არც ცხელი წყალი არ შესთავაზა. 
 მიირთვეს. დაღლილებს ღვინო და ძილი მოერიათ. სუფრა სასწრაფოდ 
მიალაგეს, ეზოში, ონკანის ცივი წყლით გარეცხეს ჭურჭელი, დაიბანეს ხელ-პირი. 
 სანამ გოგონები მათთვის გამიზნულ ოთახში შევიდოდნენ, ბიჭებს ორი 
საწოლი დაემატებინათ, მეტი აღარ დაეტიაო, თავი იმართლეს. 
 მაშ ასე, 12 გოგონა ოთხ საწოლზე, 11 ბიჭი მეორე ოთხზე უნდა 
მოთავსებულიყო. 
 გაგუას (უცვლელ თამადას), ლანჩასა და ლაშას (წინა ღამით უძილოებს) ადრე 
ჩაეძინათ. 
 ლაშა ცალკე წამოწვა, ორივე გიორგი მეორე საწოლზე – თავბოლოშექცევით. 
ჩაცუცქული ასანა თვლემდა. 
 შეყვარებული წყვილი აივნის კუთხეში მდგარ სკამზე იჯდა. ჩურჩულებდნენ... 
გოგონას თავი ჩაეღუნა და ვაჟი ამშვიდებდა. 
 გოგონების ოთახში ფეხმორყეული სარკე იდგა. რა თქმა უნდა, ყველას მოუნდა 
ძილის წინ მოწესრიგება და ერთმანეთს ეცილებოდნენ ადგილის დაკავებაში. ნოზამ 
იფიქრა, ყველას ვაჯობებო, დავჯდები და ვერავინ შემიშლის ხელსო. ამ მიზნით იქვე 
მდგარ დაბალ პატარა სკამს წაეტანა, მაგრამ აიღო თუ არა, ოთხივე ფეხი მოძვრა. 
ისეთი სანახავი იყო სკამის ნაწილით ხელში მდგარი გაოცებული ნოზა, რომ 
სიცილისაგან დაოსდნენ. სული რომ მოითქვეს, აღლამ ინატრა: 

- ასე დავშლიდი კაკაბაძეს და დიდ სიამოვნებასაც მივიღებდი! 
- კატა და ძაღლივითა ხართ, რა დაგიშავა ასეთი?! – იკითხა ჩხაიმ. 
- არ არსებობს რამე არ ვთქვა, რომ არ შემეწინააღმდეგოს, მე კი მისას  

ვერ ვიტან. 
- ამისთვის იმეტებ ასე მწარედ?! 
- უჰ, ამას წინათ მესიზმრა: ზურგზე მოვიგდე და ძირს დავანარცხე! –  

არ ცხრებოდა აღლა, - ღმერთო, ისე ნუ დამამთავრებინებ სკოლას, რომ მაგრად არ 
ვცემო! 
 სანამ კისკისებდნენ, ბიჭებმა კარებთან ჩალაგებული, დილისთვის 
გამზადებულ ფეხსაცმელებში ნამცხვარი, ჯონჯოლი, კიტრი და პომიდორი ჩაუწყვეს 
გოგონებს; მერე მათთვის განკუთვნილ ოთახში იატაკზე მოირთხეს ფეხები და ბანქოს 
თამაში გააჩაღეს, სურვილის ასრულებაზე. მალე ოთახში ფშვინვა-ხვრინვა გაისმა. 
ბიჭები ცოტა ხნით გაყუჩდნენ, თვალებში სიცელქე აუციმციმდათ და შეკავებული 
სიცილი აუტყდათ, ხანმოკლე თათბირის შემდეგ გაგუას  ფეხი ლანჩას ხელზე მიაბეს; 
ლაშას სახეზე სქლად წაუსვეს კბილის პასტა; ასანას ფეხზე ჩაცმული ორივე ბუცის 
თასმები გადაუბეს და ხითხითით მიუბრუნდნენ კარტს. 
 ცოტა ხანში ლანჩას ხელის აწევა მოუნდა. ექაჩება, ექაჩება და ვერ სწევს. 
შეშინებულ გაგუასაც გაეღვიძა. ორივემ ყვირილი ატეხა; ხმაურზე ლაშა შეიშმუშნა, 
ხელი ჩამოისვა სახეზე და თეთრგრიმწასმულ მასხარას დაემსგავსა; ხმაურზე ასანიძე 
წამოხტა და ფეხი რომ ვერ გადადგა, ძირს დაენარცხა. 
 ბიჭების ხარხარზე პიჟამოიან-ჩუსტებიანი გოგონები შემოცვივდნენ და 
როხროხს ტკრციალი შეუერთეს. კიდევ კარგი, თავსხმა წვიმა იყო და მასპინძელს 
არაფერი გაუგონია, თორემ მუქარას შეასრულებდა: ყველას გარეთ გაჰყრიდა. 

 კარგა ხანს მხიარულობდნენ და სხვადასხვა სასაცილო სიტუაციებს 
იხსენებდნენ. 
 ამასობაში 5 საათი გახდა. იატაკზე დაალაგეს ლეიბები და, როგორც შეეძლოთ, 
ისე მოთავსდნენ “თავიანთ” ოთახებში; სამი საათით თვალი მოატყუეს. 
 გათენდა. წვიმა შეწყვეტილიყო. ჩიტების ათასგვარჟღურტულიანი ორკესტრი 
მზეს უგალობდა. ჰაერი საოცრად სასიამოვნო და მსუბუქი იყო. ქალაქის ხვატს 
შეჩვეულებმა მაშინვე იგრძნეს ეს სხვაობა და ხარბად შეისუნთქეს სუფთა ჟანგბადით 
გაჯერებული ჰაერი. ფერდობის ზემოთ მწვანეში ჩაფლული დიდებული გელათი 
გადმოჰყურებდათ. 
 გარემო პირობების შესაფერისად მიხედეს თავს, გოგონებმა ნატურმორტიანი 
ფეხსაცმელები წყევლა-კრულვით და გინებით გაიწმინდეს, სასწრაფოდ ისაუზმეს, 
სუფრა აალაგეს, ბარგი შეკრეს, საწოლები გაასწორეს, იატაკი დაგავეს და სველი 
ტილოთი მოწმინდეს, შეჯგუფდნენ, ღამის სათევის ფული შეაგროვეს და მასპინძლის 
ვაჟს უხმეს. 
 გაავებული წითელი სახის ახალგაზრდა კაცი კიბეებზე ამოვიდა, უკან ხმელი 
დედა მოჰყვა, არანაკლებ მკაცრი გამომეტყველებით. 

- ბიძაჩემო, - დაიწყო ლანჩამ, - ხომ 5-5 ლარს შეგითანხმდათ ჩვენი  
შუამავალი, ჰოდა, აი 8 X 5 = 40 ლარი 

- რაი?! რაი, სიმონ?! მე რა ვიცოდი, აქანე 23 თუ მოხვიდოდით, რა ჩემი  
საქმეა, ძმაო, ოცდასამჯერ ხუთი ლარი უნდა მომცეთ! 

- რას ბრძანებთ?! 
- როგორ გველაპარაკებით?! 
- ბავშვების ხარჯზე გინდათ ფულის შოვნა?! 
- საქართველოში ვართ თუ სად?! 
- მაშინ 23 ლეიბი მაინც მოგეცათ, თუნდაც – 10! 
არაფერმა გაჭრა! ეს იმერელი კაცი ვირივით ჯიუტი აღმოჩნდა. ლანჩას  

ფერი დაეკარგა, ძალიან შეწუხდა. ამხანაგებს შეებრალათ უხერხულ მდგომარეობაში 
ჩავარდნილი და გაჩუმდნენ. სასწრაფოდ შეაგროვეს ფული და გადაიხადეს 8 
საწოლში 115 ლარი! 
 შეურაცხყოფილები და თავდახრილები გამოვიდნენ ეზოდან. 

- ფუჰ, ძაღლი! 
- მათხოვარი! 
- იმერელი და ამისთანა წამგლეჯი, პირველად ვნახე! 
- სად იპოვეთ, ბიჭო, ამისთანა “ყანა”! 
- არ აშენდა უცებ?! 
- რემონტის გაგრძელება უნდა ალბათ! 
- ნეტა ტუალეტს მაინც მოაწესრიგებდეს! 
- ყველა ხომ არაა ასეთი! 
- ჩემი მოძღვრისაგან გამიგია, ადამიანი ყოველი ცოდვის ჩადენით  

უფალს ხელახლა აცვამს ჯვარსაო! 
- ისე, ფულის შოვნის სურვილი ცოდვაა?! 
- გააჩნია, რა გზით. 
გაჯავრებულებმა მიაღწიეს ავტობუსამდე. მძღოლები ჯერაც არ  

მობრუნებულიყვნენ (ისინი ქუთაისში ჩავიდნენ მეგობართან ღამის გასათევად). 

 გელათის ტაძრისაკენ აღმავალ გზას შეუდგნენ, მარცხნივ შერეულტყიანი მთა 
მიჰყვებოდათ. გზა კარგი იყო, ასფალტიანი. მარჯვნივ, ქვემოთ, ნისლის ფარდიდან 
თანდათან იშლებოდა მომხიბლავი ხედი. 
 ფერდობზე სოფელი გელათი შეფენილიყო. მოშორებით ამომავალი მზის 
სხივებით განათებული ქუთაისის ნაწილიც მოჩანდა. ფოთლოვან ხეებს ფართოდ 
გაეშალათ მხრები, მოწითალოდ ღუოდნენ ბროწეულის ყვავილები, ეზოში ყვაოდნენ 
ვარდები, გეორგინები, ია-იები. თეთრ და წითელ სახურავიანი შენობების ბინადრები 
იღვიძებდნენ, ქალები ფართოდ აღებდნენ ფანჯრებს, ზეწრებს ბერტყავდნენ და 
ლოგინებს ამზეურებდნენ; ძროხებს წველიდნენ და ჭუკებს აპურებდნენ; მენახირეები 
საქონელს მიერეკებოდნენ; მხარზე თოხგადადებული გლეხები ყანებისაკენ 
მიეშურებოდნენ. 
 გზას სხვა რაიონიდან ჩამოსული ბავშვებიც მიუყვებოდნენ. მაგნიტოფონი 
ხმამაღლა ჩაერთოთ და მოხდენილად ცეკვავდნენ. 
 წეროებივით ჩამწკრივებული ჩვენი გოგო-ბიჭები ტაძრისკენ მიმავალ 
აღმართზე იდგნენ და მოჯადოებულნი კარგა ხანს ზემოდან დაჰყურებდნენ პეიზაჟს. 

- ღმერთო, რა სილამაზეა! 
- რა სიმშვიდეა! 
- როგორ შეიძლება, ასეთი მშვენიერების ომით მოსპობა?! – დაეტიონ რა  

საკუთარ მიწაზე! 
- მშვენიერი რომაა, იმიტომაც სურთ წაგვართვან! 
- ვეღარ გაძღნენ. რაც უნიტაზივით ვერ წაიღეს, ადგილზე მოსპეს,  

გადაწვეს! 
- “ხომ ლამაზია ეს საქართველო”... 
- ოჰ, მხატვარი მაინც ვიყო! 
წინ კიდევ უფრო დიდი საოცრება – გელათი ელოდათ! 
ნაბიჯის გადადგმასთან ერთად იზრდებოდა სამონასტრო კომპლექსი; ჯერ  

ჯვრიანი გუმბათი გამოჩნდა, შემდეგ მაღალი სარკმლები გამოიკვეთა, ბოლოს – 
ღვთისმშობლის ტაძრის ჯვრის ფორმის სხეული; ჯვრის ფორმისავე წმ. გიორგის 
ეკლესია; ოთხ თაღოვან სვეტზე მდგარი წმ. ნიკოლოზის ეკლესია; გელათის 
სამსართულიანი სამრეკლო; წყარო-ცხოველობის დარბაზული ეკლესია; ელია 
წინასწარმეტყველის ტაძარი; წმ. საბას, წმ. ნინოსა და არსის “სოხასტერის” 
მონასტრების ნანგრევები, ხარაჩოებში ჩასმული აკადემიის შენობა (გელათი შესულია 
იუნესკოს ძეგლთა დაცვის ფონდში და მისი სრულყოფილების აღდგენისათვის უკვე 
დაწყებულია სარესტავრაციო სამუშაოები). 
 გელათის კომპლექსის დიდებულების ხილვით გამოწვეული ამაღლებული 
შთაბეჭდილებების გადმოცემა შეუძლებელია! იგი უნდა ნახო და თავად განიცადო! 
 იდგნენ და უყურებდნენ. მერე ვიღაცამ ჩაიჩურჩულა: 

- აი, ქვის სიმფონია! 
- “ნეტავ ვინ ააგო, რა ხელმა ააგო, რა ნიჭმა ააგო”1, არა მხოლოდ  

ნიკორწმინდა! – დაუმატა მეორემ 
 ბავშვებს ბევრი რამ ჰქონდათ ნასწავლი გელათის სამონასტრო კომპლექსსა და 
აკადემიაზე, მაგრამ სიამოვნებით გაჰყვნენ ხელჯოხიან მამაკაცს, რომელიც ტაძრის 
რიგითი მსახური, უაღრესად განსწავლული პატრიოტი აღმოჩნდა. თბილად 
შესთავაზა გიდობა2. კუთხე-კუნჭული არ დაუტოვებიათ უხილავი! 
 წირვასაც დაესწრნენ. საეკლესიო ნივთებიც შეიძინეს. გამობრუნებულებს 
ჭიშკართან წეღანდელი მოსაუბრე ელოდათ – აქვე ვცხოვრობ, ამხელა გზიდან 

მოსულებს ერთი ჭიქის აუწევლად გელათიდან როგორ გაგიშვებთო! დიდი პატიჟის 
შემდეგ მასპინძელმა აღმართის დასაწყისში მდებარე ეზოში შეიპატიჟა ბავშვები. 
ელენეო! – დაიძახა. იმერული სახლის კიბეზე ტანსრული ქალი ჩამოგოგმანდა 
გაშლილი ხელებით – მობრძანდითო! ყველას სათითაოდ მიესალმა და იქვე, ქვის 
მაგიდასთან, დასვა. მკვირცხლად მიბრუნდა და, შვილიშვილის დახმარებით, 
თვალის დახამხამებაში დააწყო სუფრაზე ხილი, არაყი, ღვინო, კარაქი, მურაბა, 
ხაჭაპურები, პურები. 

- ვიცი, თქვენთვის სპირტიანი სასმელი არ შეიძლება, არც დაგაძალებთ,  
მაგრამ სადეზინფექციოდ ცოტა კარგია, ქალიშვილებსაც შეუძლიათ, შეექცენ, ღვინოც 
სასარგებლოა, ზომიერად, რა თქმა უნდა, თუ გნებავთ, ჩაისაც მოგართმევთ, – ენად 
გაიკრიფა კეთილი მასპინძელი. 
 გემრიელად ილუკმებოდნენ და თვალი გელათის გუმბათისკენ მიურბოდათ. 
ისე გაიფრინა ერთმა საათმა, ვერც გაიგეს. 
 მიმავალთ მიაცილებდათ გელათის ღვთისმშობლის მოზაიკური ხატის მადლი, 
მონასტრის სხვადასხვა დროის მაშენებელ-განმაახლებელ წინაპართა ღირსება და 
უცნობი იმერელი კაცის გულისხმიერება. 
 ავტობუსი მზად იყო წასასვლელად.  გეზი მოწამეთასკენ აიღეს. ადრე იქ 
ციხე-ქალაქი ყოფილა და მურვან ყრუს გადაუწვავს. იმავე მტარვალის მიერ ნაწამები 
ძმები მხეიძეები ხარების ეკლესიის აკლდამაში დაუსვენებიათ. იმის შემდეგ ეწოდა 
მოწამეთა. 
 ეკლესია მდინარე წყალწითელას მიერ შექმნილ ნახევარკუნძულზეა აგებული, 
სამივე მხარე ციცაბო კლდეა. სამივე მხრიდან ერტყმის მდინარის  
  
 

1 – გალაკტიონის ლექსის ტაეპი. 
2 – (ფრანგ.) ტურისტების ექსკურსიამძღოლი 
 

 
ღრმა ხეობა. წყალწითელას გაღმა, სამივე მხარეს, მოზრდილი მთებია აზიდული. 

ლოცვის შემდეგ ისევ ავტობუსში ჩასხდნენ და მოწამეთა უკან მოიქციეს. კარგა 
ხანს ჩუმად ათვალიერებდნენ ზურმუხტისფერ მთებს, ლაჟვარდოვან ცას, 
ღრუბლებთან მოლივლივე ფრინველებს. ზოგი თვლემდა. 

- მარცხნივ შეხედეთ, მთის წვერზე რაღაც ჩანს. 
- ჰო, მართლა! 
- ხომ არ ავსულიყავით? 
- იქ ავტობუსი ვერ მიუდგება! 
- მერე რა, ფეხით ავიდეთ, ნამდვილი ლაშქრობა გამოგვივა. ასფალტზე  

ყველა ივლის. 
 ავტობუსი გააჩერეს. იქვე, კლდიდან მოჩუხჩუხე წყაროსთან ჩამოსხდნენ 
ქვებზე. ვიღაცის მზრუნველ ხელს სადინარი მოეწყო. ღარში მოჩქეფდა ცივი, ანკარა, 
გემრიელი წყალი და ირგვლივ შხეფებს ისროდა. წყურვილი მოიკლეს, ბოთლებიც 
აივსეს და ითათბირეს.  
 თოფჩა და გაგუა მაშინვე შეუდგნენ ამავალი გზის ძებნას. მალე დაბრუნდნენ 
და ამბავი მოიტანეს, რომ ზემოთ ძველი ვიწრო ბილიკი ადიოდა. 
 ყველამ ტაში შემოჰკრა. 

- ვინ ავა მთაზე?! – დაიძახა აჩიმ და ხელი ზევით ასწია. 

- მე... მე... მე... – ისმოდა ერთად და რიგრიგობით. 
- სადაც თქვენ, იქაც მე! – დაამატა ყველაზე ფრთხილმა. 
ბიჭებმა სამგზავრო დანით ხის ზომიერი სისქის ტოტები მოჭრეს,  

გასხიპეს, წვერები წაუმახვილეს, ჯერ გოგონებს დაურიგეს სიარულის დროს 
საბჯენად, შემდეგ თვითონაც მოიმარჯვეს. წინ დათვი, გაგუა და ლაშა დადგნენ, 
ბოლოში დანარჩენი ბიჭები, შუაში გოგონები დააყენეს. მძღოლებს ტელეფონის 
ნომრები გამოართვეს, საკუთარიც დაუტოვეს და გზას გაუყვნენ. 
 მართალია, ერთმანეთში გადახლართული ხეებისა და ბუჩქების ტოტები 
ბილიკზე სიარულს აძნელებდა, მაგრამ წინ მიმავლები გზას კომბლებით კაფავდნენ. 
 ნელ-ნელა მიაბიჯებდნენ, რადგან საკმაო ციცაბო იყო. გოგონების ნაწილმა 
მალე დაიწყო წუწუნი – დავიღალეთო. ბიჭებმა ერთი წაბლის ძირში ბალახები 
გადაქელეს და დასასვენებლად ჩამოსხდნენ, თან ირგვლივ იხედებოდნენ – რამე არ 
მოგვეპაროსო.  

- ნეტავ რა არის ზევით? – იკითხა უგლამ. 
- ტაძრის ან ციხის ნანგრევი იქნება, ალბათ, სხვა რა უნდა იყოს. –  

უპასუხა ცხომამ. 
- ეს რომ არ იყო ჩვენს მარშრუტში? – მორიდებით დაინტერესდა ჩხაი. 
- ყველაფერი ღვთის ნებაა! – მიუგო ნათიამ. 
- რატომ გგონიათ ყველაფერი ღვთის ნება, შემთხვევითობა არ  

არსებობს?! – ჩაეძია თოდა. 
- ღრმად მორწმუნე ადამიანი ყველაფერს უფლის დაშვებით მიიჩნევს. –  

მიიღო პასუხი. 
- ღმერთმა რომ ადამიანი “შექმნა ხატად თუისად” და არჩევის, თავის  

უფლება მისცა, რატომ არ შეიძლება დამოუკიდებლად იმოქმედოს? – არ იხევდა უკან 
თოდა. 

- თითოეული ადამიანი მიიჩნევს, რომ ისაა მართალი. წარმოიდგინე,  
რამდენი ადამიანია, ამდენი სიმართლე შეიძლება არსებობდეს?! ეს ხომ აბსურდია! – 
განმარტა აღლამ. 

- მოიცა, მოიცა, ადამიანთა მეცნიერული აღმოჩენები ჭეშმარიტი არაა?  
თუნდაც კომპიუტერი?! – ჩაერთო ნოზა. 

- კომპიუტერიც ადამიანმა ღვთისგან მოვლენილი ნიჭით შექმნა. 
- ღმერთის რომ სწამდათ ჩვენს წინაპრებს, იმიტომ გაუძლეს ამდენ  

გასაჭირს. 
 ვინ იცის, კამათი რამდენ ხანს გაგრძელდებოდა, ჯგუფის ხხელმძღვანელს, 
ლანჩას, მიზანი რომ არ შეეხსენებინა. 
 წამოიშალნენ და კვლავ, წეროებივით ჩამწკრივებულნი, გზას გაუდგნენ. 
 დაბალი ხეები, ბუჩქები და ბალახები ხარობდა. მხოლოდ აქა-იქ 
წამოჭიმულიყო რცხილა, წიფელი, წაბლი. ეტყობოდა ნაჩეხის კვალი. ერთმანეთში 
ჩახლართულიყო შქერი, ბაძგი, თაგვისარა, კატაბარდა, ეკალღიჭი, გვიმრა, მაყვალი. 
ჩიტები განუწყვეტლად ჭიკჭიკებდნენ. მიახლოებაზე ფრთხებოდნენ. ერთი-ორჯერ 
გზაზე კურდღელმაც გადაურბინათ. ბალახებში რაღაც ჩაშლიგინდა. 

- ნეტა მგელი იქნება?! 
- იქნება, აბა, რა! მგელიც იქნება და გველიც, მელაც, კვერნაც, მაჩვიც  

და ტურაც. 
- ფრინველებიდან? 
- ხოხობი, მწყერი, შაშვი, ჩხართვი, გვრიტი, კოდალა, ოფოფი, ქორი,  

ყვავი, ბეღურა, მოლაღური. 
- საიდან იცი? 
- აქური ვარ და არ უნდა ვიცოდე?! 

 
უცბად გაშლილ მინდორზე აღმოჩდნენ. ირგვლივ მხოლოდ მინდვრის  

ყვავილები და შქერის ბუჩქები ღუდღუდებდნენ მწვანე მაღალ ბალახში. 
- ყველას გაგასწრებთ! - წამოიძახა აჩიმ და გვერდზე გახტა, წინ რომ  

გაჭრილიყო. გახტა და თვალის დახამხაბებაში გაქრა! 
- ვაიმე, აჩი! – იყვირა ლატამ. ყველა ადგილზე გაიყინა. 
- აჩი გაქრა! 
- ვაიმე, რა მოხდა! – შეჩოჩქოლდნენ. 
- აქა ვარ, აქ! – მოისმა მიწის სიღრმიდან. 

 
ბიჭებმა ჯოხებით მისწი-მოსწიეს ძეძვი, თივაწაყრილი ორმო გამოჩნდა.  

ირგვლივ შემოეჯარნენ და ფსკერზე ფეხებგაჩაჩხული, თავსა და მხრებზე მიწა და 
ბალახწაყრილი აჩი რომ დაინახეს, მერე აუტყდათ სიცილი. 

- მანდ როგორ მოხვდი, ჰა?! – ჰკითხა ჟორჟომ. 
- ბალღობიდან აქა ვზივარ. – არ დაიბნა აჩი. 
- ჰოდა, იყავი, შვილოსა, ჩვენ წავედით. – ჩასძახა კაკოიმ. 
- გეყოფათ ხუმრობა, ამოვიყვანოთ! – აწრიალდნენ გოგონები. 

 
ბიჭებმა ქამრები მოიხსნეს, გოგონებმა ჩანთის სახელურები გაიმეტეს,  

ერთმანეთს გადააბეს, ყველაზე ღონიერმა “დათვმა” მაჯაზე დაიხვია და ორმოში 
ჩაუშვა. ორმოს თავზე მდგარ ლევანს წელზე ლაშა მოეჭიდა, ლაშას – ლანჩა, ლანჩას – 
გაგუა, ნიკა, სანა; ყველამ ერთად ღონივრად ამოსწია ჩავარდნილი. 
 როგორც იქნა, მეგობარი ამოიყვანეს. აჩი იდგა, სახე შავი ფხვიერი მიწით 
მოთხუპნოდა, თვალები უელავდა, თეთრი კბილებით ნაძალადევად იკრიჭებოდა, 
რომ შიში და ტკივილი დაეფარა. სიცილისაგან ჩაბჟირებულ კაკაბასა და ჟორჟოს 
მუცელი ხელით ეჭირათ. 

- ვაი, სისხლი სდის იდაყვიდან! – წამოიძახა სოლოღამ. 
გოგონებმა სასწრაფოდ გახსნეს ყოველი შემთხვევისათვის წამოღებული  

სამგზავრო აფთიაქი და ჭრილობა იოდით დაუმუშავეს, მერე მალამო წაუსვეს და 
შეუხვიეს. 
 ნოზა ცელქობის გუნებაზე დადგა. რევერანსით მიესალმა დაზარალებულს და 
მიმართა: 

- ო, მბრძანებელო, უმშვენიერესო მავრო, რას ინებებთ?! 
- დეზდემონა მომგვარეთ! – ბრძანა “ოტელომ”1. 
- მოარიდეთ, თორემ დააღრჩობს! – სულს ძლივს ითქვამდა აღლა. 
- ხომ კარგი ვქენით, რომ ამოგიყვანეთ! – არ ისვენებდა ნიკა. 
- გაჩუმდი, თორემ ახლა შენ ჩაგაგდებთ. დასასჯელი ადგილი უკვე  

გვაქვს. – უსაყვედურა ცხომამ. 
- კინაღამ არ წავიღე წერილი! – იფერთხებოდა აჩი. 
- სად? – იკითხა ჩხაიმ. 
- გაღმა. 
- სად გაღმა? – ჩაეკითხა ჩხაი. 
- საიქიოში კინაღამ წავედიო! ყურში ჩასძახა “დათვმა”, ხელი დაავლო  

აჩის, კისერზე შემოისვა და აღმართზე სვლა განაგრძო. 
 აჩიმ იუხერხულა, არ უნდოდა, ძალიან დაზარალებულად ჩაეთვალათ და 
“დათვის” მხრებიდან მალე ჩამოხტა. სამაგიეროდ, ლაშამ იხელთა დრო – 
დაუპატიჟებლად მოკალათდა ლევანის კისერზე. 

- აუ, ეს ხომ სულ გავიდა თავს! – ვითომ გაბრაზდა “დათვი”. გზა კი  
ისევ  
მხნედ განაგრძო. ლაშამ კმაყოფილებით გადმოხედა თანაკლასელებს და მომყევითო, 
ჩამოსძახა; იჯდა და გრძელ ხელებს დირიჟორივით იქნევდა. 
 ერთი საათი კიდევ იარეს და ნანგრევები გამოჩნდა. უზარმაზარი ლოდები, 
დიდი ქვები, ნამტვრევები და ქვიშა ეყარა ირგვლივ. გალავნის ნაშთი აქა-იქ 
შემორჩენილიყო. ცაში ატყორცნილი ძელქვა ძლიერ ტოტებს არხევდა და თითქოს 
მფარველობდა იქაურობას. ბუჩქები და ბალახები ნანგრევებშიც ამოზრდილიყო. 

- რა იყო აქ? – იკითხა ერთმა. 
- ეტყობა, პატარა ციხე-ქალაქი, იმერეთის მეფის ან რომელიმე მთავრისა,  

იქნებ საზაფხულო სამყოფი. 
- სავანე, არა? 
- ჰო, ახლა კი ნანგრევების მეტი არაფერია. 
- ვეძებოთ და ვიპოვით რამეს. 
- სანამ მოვძებნით, დავისვენოთ და წავიხემსოთ. 
ჩამოსხდნენ, მაგრამ აღმოჩნდა, რომ საჭმლის წამოღება დავიწყებოდათ.  

კიდევ კარგი, ნათიას ჩანთაში სასუსნავი (სიმინდის ბურბუშელები) აღმოაჩნდა და 
იგემეს. წყალი დააყოლეს და ერთმანეთს დაუწყეს ქილიკი, სკლეროზი გაქვს, 
საჭმელი როგორ დაგავიწყდაო. 
 მარჯვნივ და მარცხნივ, ლურჯი ქლიავისფერი მთები აღმართულიყვნენ, 
თავზე ფუმფულა ნისლის ქუდები ეხურათ... ცაში ორი არწივი ლივლივებდა და 
ქვემოთ საკბილოს ეძებდა. ხან ერთი მოევლებოდა ზემოთ, ხან – მეორე, ხან ერთი 
ჩაიჭრებოდა ისარივით, ხან – მეორე, უფრო შორს თეთრნაბდიანი კავკასიონის ქედი 
გაწოლილიყო. კრიალა ცაზე დინჯად მიცურავდნენ ღრუბლები... 
 ჟორჟომ ჯიბიდან მომუჭული ხელი ამოიღო, ნელ-ნელა გაშალა და კაკაბას 
მიმართა: 

- ერთი შეხედეთ, ხორბლის მარცვალი! 
- მხოლოდ ერთია! 
- საიდან გაქვს ჯიბეში ხორბალი? 
- ეკლესიიდან გამომყვა, ალბათ. 
- მერედა, რაში გვარგია ერთი მარცვალი? – იკითხა თეომ. 

 
 
1 – შექსპირის პიესის პერსონაჟი. 
 
 
- პურს გამოვაცხობთ – დინჯად მიუგო აჩიმ. 
- პურსაც და ნამცხვარსაც, არ გინდა?! – გაეცინა ნათიას. 
- არ გადააგდო! თქვენ იცით, რამდენ თავთავს იძლევა ერთი მარცვალი?!  

გააგრძელა აჩიმ და ნიკას გადახედა. 
- რა თქმა უნდა, ერთს! – დაასკვნა ნოზამ. 
- ათსაც1. ერთ თავთავში კი ოთხმოცამდე მარცვალია, მაშასადამე, ერთი  

მარცვალი მოიტანს რვაას მარცვალს, მეორე მოსავალი – ექვსას ორმოციათასს, მესამე 
მოსავალი – ხუთას ოც მილიონს, მეოთხე – ოთხას მილიარდ მარცვალს – 
სხაპასხუპით წარადგინა ანგარიში ნიკამ. 

- აუ, აგვსებია ბეღელი და ესაა! 
- მანამდე აქ ვრჩებით? რა კარგია! 
- რამდენ პურს გამოვაცხობთ? 
- 50 კგ-ზე მეტს – დაასწრო ლაშამ. 
- პური უკვე გამოვაცხვეთ. ახლა ხორცი გვინდა, როგორ ვიშოვნოთ?! 
- უკვე ამოვიყვანეთ ორმოდან და დავკლათ. 

 
კვლავ იფეთქა სიცილმა. 
- მეორე ხერხი პენკროფისაგან2 ვისწავლოთ: გრძელ ქამარს ან ხვიარას  

გამოვაბათ აკაციის ეკალი, მასზე წამოვაცვათ ჭიაყელა (ყველაფერს გარემო იძლევა), 
მივუგდოთ ტყის ქათამს, ხოხობს. ისინი გადასანსლავენ თუ არა, გამოვწევთ და 
ნანადირევი ჩვენია. 

- ფუჰ! ჭიაყელას ხსენებაზეც კი მაკანკალებს! – წამოხტა ლატა. 
- მეც გული მერევა! – აჰყვა ჩხაი. 
- რა პონტია ჭიით ნადირობა! – ტუჩები დმცინავად აიგრიხა ასანამ. 
- ის პონტია, რომ, ყველა სიტუაციაში უნდა შეგეძლოს თავის გადარჩენა.  

აბა მშიერი ხომ არ მოვკვდებით?! – უპასუხა ლევანმა. 
- დავათვალიეროთ ახლა აქაურობა. მეტისმეტად არ დავიფანტოთ, –  

წამოდგა ჟორჟო. 
 ფრთხილად მიიკვლევდნენ გზას ჩამოშლილ ქვებსა და ლოდებს შორის. 
 კარგა ხანს იარეს. ერთ ადგილას გზა ჩახერგილი იყო. “დათვის” დახმარებით 
ლოდები გადააგორეს და საოცრება: კიბის საფეხური გამოჩნდა! 

- ქვევით ჩადის! – წამოიძახა ვიღაცამ. 
მართლაც, ფოთლების, ხმელი ტოტებისა და ღორღის გადაყრის შემდეგ  

სიღრმეში ჩამავალი ქვის კიბის საფეხურები გამოჩნდა. 
- ჩავიდეთ! – ატყდნენ ბიჭები. 
- არა, რა! ვინ იცის, რა არის იქ? – დაფრთხნენ გოგონები. 
- რომ არ ვიცით, იმიტომ უნდა ჩავიდეთ! – დამაჯერებლად აუხსნეს  

მეგობრებმა. ტელეფონები მოიმარჯვეს, რომ გზა გაენათებინათ. წინ კვლავ დათვი 
დადგა, მერე სხვები მიჰყვნენ. კიბეს ასუფთავებდნენ და თანდათან ჩადიოდნენ. ათი 
საფეხური სწორად ეშვებოდა, მერე მარცხნივ უხვევდა, შემდეგ – მარჯვნივ. კედელს, 
კიბის გასწვრივ, ჩასდევდა თიხის ღარი, რომელშიც წყაროს წყალი მიწანწკარებდა. 
თითქმის სამი სართულის სიღრმით ჩაეშვნენ. ირგვლივ უკუნი იდგა. მხოლოდ 
ბიჭების ფეხისა და წყლის დინების ხმა ისმოდა. კიბე შეწყდა და თერთმეტი 
მობილურის შუქმა ოთახი გაანათა. ეს არ იყო ჩვეულებრივი ოთახი! კედლები ცოტა 
შელახული, მაგრამ უმშვენიერესი ფრესკებით იყო მოხატული. აღმოსავლეთი მხარე 
ღვთისმშობლისა და იესოს ულამაზეს გამოსახულებას ეკავა. წმინდა მარიამს 
კალთაში ესვა ყრმა,  
 

 
1 – ჟ. ვერნის, “სადუმლო კუნძულის” მიხედვით. 
2 – ჟ. ვერნის “საიდუმლო კუნძულის” პერსონაჟი. 

მარცხენა ხელი შემოეხვია, ხოლო მარჯვენაში სავსე მტევანი ეჭირა. დანარჩენ 
კედლებზე წმინდანები და სახარებისეული პასაჟები მოეთავსებინათ. დედა ღვთისას 
ფერხთით საკურთხეველი იყო, მოკლედ, ყველაფერი ისე, როგორც ეკლესიაში. 
 ამ აღმოჩენით აღფრთოვანებული ბიჭები პირჯვარს იწერდნენ და 
თავაწეულები, პირდაბჩენილები ადგილზე ტრიალებდნენ – თვალს ვეღარ 
წყვეტდნენ გარემოს. 

- გოგონები ჩამოვიყვანოთ, - გადაწყვიტეს და ორი ბიჭი ზევით ავარდა.  
ახლა მათი გაოცება უნდა გენახათ! 

- ღმერთო! რა არის ეს?! – აღმოხდათ გაოგნებულებს. 
- როგორ ვერ იპოვეს ამდენ ხანს?! 
- აღმოჩენა ჩვენია! გადავიღოთ ფოტოსურათები და თბილისში წავიღოთ,  

თორემ არ დაგვიჯერებენ! 
- ნეტა როდინდელია?! 
- კიდევ არის რამე ამ სენაკის გარდა?! 
- ალბათ მტრის შემოსევისას თავს აქ აფარებდნენ! 
- წყალიც გამოუყვანიათ! 
- ვინ იცის, ქვემოთ თევზის აუზიც ჰქონდათ. 
- როგორც ბევრ ციხე-ქალაქში, არა?! 
- ეს წყალი სადღაც ხომ უნდა გადიოდეს?! 
- ალბათ.. 

 
 პირჯვარი გადაიწერეს და შემდეგ კედლის ყველაზე ვრცელი სახარებისეული 
წარწერა საერთო ძალით ამოიკითხეს (ხუცურით იყო შესრულებული და კარგად 
აღარ ახსოვდათ); “ვინ აღვიდეს მთასა უფლისასა, ანუ ვინ დადგეს ადგილსა წმიდასა 
მისსა? უბრალოი ხელითა და წმიდაი გულითა, რომელმან არა აიღო ამაოებასა ზედა 
სული თუისი და არცა ეფუცა ზაკუვით მოყუასს თუისსა. ამან მოიღოს კურთხევაი 
უფლისაგან და წყალობაი ღმრთისაგან მაცხოვრისა მისისა. ესე არს ნათესავი, 
რომელი ეძიებს უფალსა, ეძიებს ხილვად პირსა ღმრთისა იაკობისსა”. 
 სალოცავიდან ამოსვლა აღარ უნდოდათ, მაგრამ აუცილებელი იყო, რადგან 
მალე მოსაღამოვდებოდა. 
 ჯერ ბიჭები ავიდნენ და გოგონებს დაეხმარნენ მაღალი საფეხურების 
დაძლევაში. 
 ამოდიოდნენ და მსჯელობდნენ, რა სენსაცია მოჰყვებოდა მათს აღმოჩენას. ვინ 
იცის, კიდევ რა საიდუმლოება იმალება სალოცავის ქვეშ! 
 ამოვიდნენ თუ არა, ნანგრევების შემოვლა განაგრძეს. მიდიოდნენ და ნანახის 
ყოველ დეტალს იხსენებდნენ. 

- ბავშვებო, ლეღვი. – შენიშნა ვიღაცამ. 
მარჯვნივ უზარმაზარი ლეღვის ხე იდგა. მუჭისოდენა მწიფე ნაყოფით  

დახუნძლული ტოტები არც კი ირხეოდა. მოშიებულები ყიჟინით გაიქცნენ მისკენ. 
- ფრთხილად! – შესძახა გაგუამ. ხე ფერდობის ნაპირზე იდგა და საშიში  

იყო ძირთან მისვლა. 
- აბა, რა ვქნათ, შორიდან ვუყუროთ? – ვეღარ ითმენდნენ. 

 
ბიჭები ფრთხილად მივიდნენ ხესთან, ხელჯოხებს შორის ყველაზე ორკაპი  

შეარჩიეს და ტოტები მოიზიდეს. ბლომად დაკრიფეს, გარეცხეს. ისეთი ტკბილი, 
ისეთი გემრიელი იყო, თითები კინაღამ ჩაატანეს. დანარჩენი პარკში ჩაალაგეს და გზა 

განაგრძეს. შემოვლა რომ დაასრულეს, მზე დასავლეთისკენ გვარიანად 
გადახრილიყო. შეყოვდნენ, ნანგრევებს ერთხელ კიდევ მოავლეს თვალი. 

- იქნებ თამარი აქ მარხია, ბავშვებო! 
- ვინ იცის!.. 
- აუ, თამარი! რა მაგარია! 
- თან ჩვენი აღმოჩენილი, არა? 
- ვინ იცის, რამდენჯერ გადაარჩინა ამ ციხემ აქაური იმერლები. 

 
უცბად ლაშამ ჯოხის წვერი ატაკა ასანას, უკან მარდად გადახტა და  

შესძახა: 
- ჰაიტ, გიაურო! ჩემი მამულის ასაოხრებლად მოხვედი?! დამიდექ, თუ  

ვაჟკაცი ხა! 
 ასანა არ დაიბნა და შესძახა: 

- მოვედი, რომ დაგაჩოქო! 
- ეს არასოდეს მოხდება, ძაღლო! 
ატყდა ხის ტოტების ტკაცატკუცი, გვერდზე გახტომა და საბრძოლო  

ყიჟინა, თუმცა ფრთხილობდნენ, ერთმანეთისთვის არაფერი ევნოთ. ასანას უცბად 
ფეხი აუცდა და დაეცა. ლაშა მივარდა, ფეხი დააბჯინა, “ხმალი” აღმართა, მერე ხელი 
გაუწოდა, წამოაყენა და მტკიცედ მიმართა: 

- ხმლიანი ქართველი წაქცეულს არ კლავს! სიცოცხლე მიჩუქებია! 
ამხანაგებმა მქუხარე აპლოდისმენტებით დააჯილდოეს “მსახიობები”. 
- ვაიმე, ბავშვებო, თავის ქალა! – იკივლა ცხომამ, რომელიც იქვე, ცოტა  

მოშორებით, დაბორიალობდა. 
ყველა მასთან მოგროვდა. კაკაბამ ქალას ჯოხი გაუყარა, წამოაცვა და  

ბავშვებს დაედევნა. ატყდა ერთი ჟივილი – ვინ საით გარბოდა, არავინ უწყოდა. 
სიცილით რომ გული იჯერეს, კვლავ მოიყარეს თავი და ნამდვილი 
ანთროპოლოგებივით1 დაიწყეს მსჯელობა: 

- ვინ იცის რისია? 
- ბაბუინისაა2. 
- იქნებ, მგლის ან ძაღლის. 
- არა, კაცო, მაშინ მოგრძო უნდა იყოს. 
- იქნებ დმანისელი მზიასა და ზეზვას შვილიშვილია, იმერეთში  

გადმოსახლებული. 
- ვისია თუ რისია, მიწას მივაბაროთ. 
ასეც მოიქცნენ. შემდეგ კი მთიდან სასწრაფოდ დაეშვნენ, რადგან  

ღამდებოდა. 
 მძღოლებს ავტობუსში ეძინათ. ბავშვები ნაცნობ წყაროსთან ჩამოსხდნენ. 
 უცბად ყველამ შენიშნა, თოდას აღარ ეკეთა თავის ქალიან-ჩონჩხებიანი 
სამაჯურები, სადღაც გადაეგდო. ყველამ შევბით ამოისუნთქა. 

 ასა გზაზე გადავიდა და ეკლიან ღობეში შეიჭვრიტა. გადაღმა მოვლილი ბაღჩა 
ყვაოდა. 

- აქ კიტრებია, ხომ არ დავკრიფოთ? – იკითხა მან. 
- მოვიპაროთ?! – გაიკვირვა თეომ 
- კი არ მოვიპაროთ, დროებით სარგებლობაში ავიღოთ, - გაიხუმრა  

კაკაბამ და ასასკენ გაემართა. 
- ღვთის საჩუქარივითაა, როცა დაღლილები და მშივრები ვართ –  



 27 

დაურთო აჩიმ. 
 
 
 
 1 – ანთროპოლოგია მეცნიერებაა ადამიანის წარმოშობის შესახებ (ბერძ. “ანთროპოს”-ადამიანი, “ლოგოს”- მოძღვრება). 

 2 – ადამიანის მსგავსი მაიმუნის სახეობა. 

 

- აუ, მეც მინდა, რა! – დაედევნა გაგუა. 
- დავკრიფოთ და პატრონს მადლობის წერილი დავუტოვოთ! – გაიხუმრა  

ჟორჟომ. 
 ირგვლივ ადამიანის ჭაჭანება არ იყო. გათამამებულმა ბიჭებმა ფრთხილად, 
ნარგავები რომ არ დაეზიანებინათ, კიტრები დაკრიფეს. 
 თანდათან ჩამობნელდა. ბავშვები ავტობუსში მოკალათდნენ, თან გემრიელად 
ახრაშუნებდნენ სურნელოვან კიტრს. 
 ბინდი თანდათან მოიპარებოდა; მიწასა და ცას შორის მუქი პირბადე ჩამოეშვა, 
მერე ცასაც მისწვდა და ერთიანად ჩაეკონა, ჩაამუქა. ცოტაც და მრუმე ფარდაზე 
ვარსკვლავები აკიაფდნენ. 
 გაიარეს ქუთაისი და გეზი თბილისისაკენ აიღეს. უკან დარჩა მშვენიერი 
იმერეთი!.. 
 დაღლილი იყვნენ, მაგრამ, შთაბეჭდილებებით აღსავსეთ, ძილიც არ 
ეკარებოდათ, არც ლაპარაკის სურვილი ჰქონდათ. ჩუმად ისხდნენ და ფიქრობდნენ... 
 ვინ იცის, რაზე!.. ან რის აღსრულებას შესთხოვდნენ უფალს, წმინდა 
ადგილების მოლოცვის შემდეგ!.. ყველას სჯეროდა, რას არ შეძლებენ, რას არ 
მიაღწევენ, თუ ერთმანეთის გვერდიგვერდ იქნებიან, თუ სუფთა სინდისი და 
სიყვარულით აღსავსე გული ექნებათ! გახდებიან ნათესავნი უფლისა! 
 რწმენით აღსავსენი, სულიერად ამაღლებულნი, საკუთარი მომავლის გეგმას 
უკვე იოლად და ცხადად ალაგებდნენ. 
 
 
 
 
 
 
 
 
 
 
 
 
 
 
 
 
 
 
 


